
MINUTI

Il-Minuti tal-Laqgħa Nru 31, li saret fl-20 ta’ Ġunju 2023, ġew ikkonfermati.

KORRISPONDENZA

IĊ-CHAIRPERSON (Onor. Darren Carabott): Insellmilkom.  Jekk tiftakru, konna tlabna biex tiġi ppreżentata l-kopja ta’ stqarrija li kien emenda s-Sur Ronald Mizzi, liema stqarrija kellha tiġi ppubblikata mill-gazzetta The Guardian. Fir-risposta tiegħu, is-Segretarju Permanenti fil-Ministeru għat-Turiżmu, Anthony Gatt, kien qal:

“Min-naħa tiegħi nikkonferma dak li diġà kkomunikajt fl-email tiegħi datata 19 ta’ Ġunju 2023”.

Li allura taqra hekk:

“L-Għodwa t-tajba.  B’riferenza għall-imejl tiegħek datata l-Ħamis, 15 ta’ Ġunju 2023, sar eżerċizzju intern sabiex tinstab kull kopja tal-email “thread” u tad-dokument imsemmi kif inhuma miżmuma fil-Ministeru għat-Turiżmu.  Peress li fis-sena li għaliha saret riferenza jiena personali ma kontx parti minn dan il-Ministeru, it-talba ġiet riferuta għand d-Direttur responsabbli, cjoè s-Sur Paul Pace.  Ir-risposta tiegħu qiegħda annessa ma’ din l-imejl.

Min-naħa tiegħi m’għandi xejn iktar xi nżid.”.

Jiġifieri bażikament, jidher li fil-Ministeru  għat-Turiżmu m’hemmx il-kopja tal-istqarrija kif emendata mis-Sur Mizzi.

It-tieni korrispondenza li għandna hija email mibgħuta lil Enemalta mill-Iskrivana tal-Kumitat fit-22 ta’ Ġunju, u li tgħid hekk:

“Inġinier Fava

Filwaqt li nirringrazzjak għall-email tiegħek ta’ hawn taħt u l-informazzjoni annessa, ippermettili ngħidlek li waqt il-laqgħa tal-istess Kumitat, li saret nhar it-Tlieta 20 ta’ Ġunju, saret talba sabiex Enemalta tinforma lill-Kumitat u tgħid fuq ir-rakkmandazzjoni ta’ min ittieħdet id-deċiżjoni li jiġi wżat il-floating storage unit.”.

[bookmark: _Hlk139476050]Din l-email, sal-lum, għadha ma ġietx imwieġba.

L-Onor. Muscat.

ONOR. ALEX MUSCAT: X’kienet il-mistoqsija marbuta mal-floating storage unit (FSU)?

IĊ-CHAIRPERSON: Min ħa d-deċiżjoni li jiġi wżat FSU u mhux onshore storage.

ONOR. ALEX MUSCAT: Bħal donnu hemm assumption li ma setax jintuża FSU. Dik qed nassumuha aħna imma.

IĊ-CHAIRPERSON:  Le, saret talba biex Enemalta tinforma lill-Kumitat u tgħid fuq ir-rakkmandazzjoni ta’ min ittieħdet id-deċiżjoni li jiġi wżat l-FSU. Dik hija d-domanda li saret lil Enemalta.

ONOR. ALEX MUSCAT: Imma għaliex qed nassumu li kellha tittieħed deċiżjoni?

IĊ-CHAIRPERSON: Għax ittieħdet.

ONOR. ALEX MUSCAT: Kienet eskluża fis-sejħa?

IĊ-CHAIRPERSON: Le, għax kif ħareġ mix-xhieda, il-proposta kienet mod u wara ttieħdet deċiżjoni li jsir FSU. Il-proposta kienet li l-istorage ikun fuq l-art.

ONOR. ALEX MUSCAT: Imma meta Enemalta ħarġet il-procurement, eskludiet li jkun hemm offerti with an FSU?

IĊ-CHAIRPERSON: Għalhekk qegħdin nistaqsu. Prosit, dik hija proprju l-mistoqsija. Qegħdin nistaqsu fuq ir-rakkmandazzjoni ta’ min straħet Enemalta li tmur għal FSU. Dik hija l-mistoqsija li aħna rridu risposta għaliha.

ONOR. ALEX MUSCAT: Kollox sew.  Mela se mai, elaborazzjoni sħiħa, speċjalment jekk ma kienx eskluż. Il-mistoqsija qed ninterpretaha li ma kenitx prevvista li jintuża u ntuża minħabba li kien hemm offerta.

IĊ-CHAIRPERSON: Jekk tagħtini ċans, se naqra korrispondenza oħra marbuta magħha.  Għalissa se npoġġi din il-korrispondenza aside, u jekk il-mistoqsija tiegħek ma niċċarawhiex b’dan li se naqra, erġa’ qajjimha.

ONOR. ALEX MUSCAT: Allura nistgħu nżidu magħha l-mistoqsija jekk kienx hemm preklużjoni apriori fit-tender.

IĊ-CHAIRPERSON: Imma dik toħroġ mit-tender document. Jekk tħares lejn it-tender document faċli tara x’kien hemm mitlub.

ONOR. ALEX MUSCAT: Naqblu. Qed nifhem li ma kienx hemm dik il-preklużjoni.

IĊ-CHAIRPERSON: Aqra t-tender u ara x’hemm. Li qed nistaqsu aħna huwa fuq ir-rakkmandazzjoni ta’ min straħet Enemalta. 

Il-korrispondenza l-oħra li għandha x’taqsam ma’ din hija email datata 20 ta’ Ġunju, mibgħuta mill-Inġinier Fava min-naħa ta’ Enemalta, b’risposta għat-talba tagħna biex jipprovdi kwalunkwe rapporti tekniċi li kellha Enemalta b’rabta mal-FSU.  Din l-email tgħid hekk:

“Riferenza għall-email li rcevejt, qiegħed nagħmel anness b’riferenza għal-dokumentazzjoni relatat ma’ LNG storage.

Qiegħed nagħmel riferenza wkoll għall-applikazzjoni ta’ ippjanar kif ukoll r-riferenza ta’ ERA hawn taħt imsemmija:

PA File No.: PA/00021/14 and PA/00022/14
ERA Reference: EA/00014/13​
Project Title: Delimara Gas and Power – CCGT (Combined Cycle Gas Turbine Power Plant) and LNG (Liquified Natural Gas) Receiving, Storage and Regasification Facilities, at, Delimara, Marsaxlokk
https://era.org.mt/era-project/delimara-gas-and-power-lng/

Nittama li l-informazzjoni sottomessa hi ta’ għajnuna.”.

U ma’ din l-email ippreżenta d-dokumenti, li huma esibiti hawnhekk, u li huma meħuda mill-planning application. Dawn huma d-dokumenti li fuqhom ittieħdet id-deċiżjoni mill-Awtorità tal-Ippjanar.

ONOR. ROBERT CUTAJAR:  Min weġibha din l-email, jekk jogħġbok?

IĊ-CHAIRPERSON: L-Inġinier Ryan Fava għan-nom ta’ Enemalta.

ONOR. ROBERT CUTAJAR: Huwa l-istess Inġinier Fava li ma weġibx l-ewwel waħda?

IĊ-CHAIRPERSON: Iva.

ONOR. ROBERT CUTAJAR: Huwa interessanti kif fl-istess ġimgħa jkollu żewġ emails, waħda jweġibha u l-oħra le. Sempliċement osservazzjoni.

IĊ-CHAIRPERSON: Iż-żewġ emails li fadal bħala korrispondenza huma mibgħuta mill-Awditur Ġenerali b’risposta għall-informazzjoni mitluba mill-Kumitat.  Fil-fatt, għall-kjarezza, se naqra t-talba li saret mill-Kumitat u r-risposta li ntbagħtet mill-Awditur Ġenerali. L-ewwel email ġiet mibgħuta fit-22 ta’ Ġunju min-naħa tal-Kumitat lill-Awditur Ġenerali, u taqra hekk:

“Ippermettili nfakkrek li fil-laqgħa tal-Kumitat  Permanenti dwar il-Kontijiet Pubbliċi, li saret nhar it-Tlieta 20 ta’ Ġunju, iċ-Chairman talab sabiex jiġi kkonfermat, jew xort’oħra, li waqt l-investigazzjoni li saret mill-Uffiċċju tiegħek dwar il-kuntratti mogħtija minn Enemalta lil ElectroGas Malta Limited ġiet sottomessa dokumentazzjoni li turi li saret konsultazjzoni mal-Kummissjoni Ewropea fir-rigward li Gasol toħroġ mill-Konsorzju ElectroGas, kif ukoll il-pariri li talbet, u ngħatat Enemalta, fl-istess rigward.”.

Mela aħna, bħala Kumitat, tlabna konferma tad-dokumentazzjoni li hemm b’konsultazzjoni mal-Kummissjoni Ewropea biex Gasol toħroġ mill-Konsorzju ElectroGas, kif intqal fil-preżentazzjoni li għamel l-eks Prim Ministru fil-laqgħa preċedenti. U r-risposta tal-Awditur Ġenerali, mibgħuta fit-23 ta' Ġunju, hija ndirizzata lill-Iskrivana tal-Kumitat u tgħid hekk:

“Nagħmel riferenza għall-korrispondenza tiegħek mibgħuta l-bieraħ.
Waqt il-verifika li saret mill-Uffiċċju Nazzjonali tal-Verifika ma ġiet sottomessa ebda dokumentazzjoni li turi li saret konsultazzjoni mal-Kummissjoni Ewropea fir-rigward li Gasol toħrog mill-Konsorzju ElectroGas. Jekk saret din il-konsultazzjoni, l-Uffiċċju ma kienx mgħarraf biha meta saqsa dwar il-proċess tal-ħruġ ta’ Gasol. Ir-risposta tal-Enemalta f’dan ir-rigward kienet is-segwenti:

“Given the urgency of the matter, during a meeting held between PS MEH and Chairman EM plc, it was decided to (a) seek advice from Camilleri & Preziosi Advocates as to the legal ramifications that such a change in consortium composition may have brought about; and (b) commission an ad-hoc committee to carry out a technical re-assessment given the proposed shareholding structure changes.” [NAO285]

Allura l-uniċi pariri li ġew għall-attenzjoni tal-Uffiċċju kienu dwar jekk il-ħruġ ta’ Gasol kenitx legali (rappurtat f’paragrafi 9.2.25 sa 9.2.26 u mehmuż bħala Dokument A) u dwar jekk l-eżitu tal-proċess ta’ evalwazzjoni tal-RfP kienx ikun differenti li kieku l-Gasol ma kenitx membru tal-Konsorzju ElectroGas (rappurtat f’paragrafi 9.2.2 sa 9.2.12 tar-rapport u mehmuż bħala Dokument B).

It-tieni korrispondenza min-naħa tal-Awditur Ġenerali, hija b’risposta għall-email li ġiet mibgħuta mill-Iskrivana tal-Kumitat li se naqra:

“Sur Deguara, b’żieda mal-email preċedenti, nitolbok ukoll sabiex tikkonfemra jew xort’orħa li waqt l-istess investigazzjoni ġie sottomess il-Memorandum of Understanding li sar bejn il-Partit Laburista u New Energy Limited qabel l-2013”.

U r-risposta tal-Awditur Ġenerali, mibgħuta b’email datata 23 ta’ Ġunju u ndirizzata lill-Iskrivana tal-Kumitat, tgħid hekk:

“Nagħmel riferenza għall-korrispondenza tiegħek mibgħuta l-bieraħ.

Nixtieq ninfurmak li waqt l-investigazzjoni dwar il-kuntratt li ngħata lill-Konsorzju ElectroGas, il-memorandum of understanding li sar bejn il-Partit Laburista u New Energy Ltd qabel l-2013 ma ġiex sottomess lill-Uffiċċju Nazzjonali tal-Verifika.”.

Dik hija l-korrispondenza li kellna għal-lum u għaldaqstant nistgħu issa ngħaddu għall-item li jmiss fuq l-aġenda.


EŻAMI TAR-RAPPORT TAL-AWDITUR ĠENERALI AN INVESTIGATION OF MATTERS RELATING TO THE CONTRACTS AWARDED TO ELECTROGAS MALTA LIMITED BY ENEMALTA CORPORATION

IĊ-CHAIRPERSON:  Qabel ma nsejħu lix-xhud nistaqsi jekk hawnx oġġezzjoni sabiex membri tal-midja li hawn preżenti fil-binja jidħlu sabiex jieħdu xi ritratti u filmati għal ftit minuti.  Ma jidhirx li hawn oġġezzjoni għaldaqstant nitlob li l-membri tal-midja jitħallew jidħlu fil-kamra.

Il-membri tal-midja preżenti daħlu fil-kamra tal-Kumitat. 

IĊ-CHAIRPERSON:  Nitlob issa li jissejjaħ ix-xhud fil-kamra.

Dr Joseph Muscat, akkumpanjat mis-Sur Mark Farrugia, assistent tiegħu, daħal fil-kamra tal-Kumitat.

IĊ-CHAIRPERSON:   Dr Muscat, il-ġurament li ħadt fil-laqgħa preċedenti jibqa’ jgħodd għal kemm iddum tixhed quddiem dan il-Kumitat.  Ħa nibda billi nagħmel riferenza għall-korrispondenza li għadni kif qrajt. Ma nafx jekk kontx qiegħed issegwi x’kien qed jingħad fil-Kumitat.

DR JOSEPH MUSCAT: Ma stajtx nisma’ minn barra.

IĊ-CHAIRPERSON:  Fil-laqgħa preċedenti, fl-40 minuta preżentazzjoni tiegħek, fost affarijiet oħra, għamilt riferenza għall-Memorandum of Understanding (MOU) li sar bejn il-Partit Laburista u New Energy World Limited, kif ukoll il-konsultazzjoni li kienet saret mal-Kummissjoni Ewropea, u kont għeditilna – u nikkwota – “Nifhem li l-Awditur kien rah”.  Jiġifieri inti kont għamilt il-preżunzjoni li tifhem li l-Awditur kien rah. F’idejja għandi żewġ emails mibgħuta mill-Awditur Ġenerali b’risposta għal domandi li sarulu minn dan il-Kumitat, u se nibda billi naqra l-ewwel waħda li tirrigwarda l-MOU li sar bejn il-Partit Laburista u New Energy Qorld Limited. Fiha l-Awditur Ġenerali qed jgħid hekk:

Nixtieq ninfurmak li waqt l-investigazzjoni dwar il-kuntratt li ngħata lill-Konsorzju ElectroGas, il-memorandum of understanding li sar bejn il-Partit Laburista u New Energy Ltd qabel l-2013 ma ġiex sottomess lill-Uffiċċju Nazzjonali tal-Verifika.”.

It-tieni email hija fir-rigward tal-konsultazzjoni li suppost saret mal-Kummissjoni Ewropea. L-istess, għandna…

ONOR. GLENN BEDINGFIELD: Inti qed tgħid suppost.

IĊ-CHAIRPERSON: Jien qed naqra x’hawn hawnhekk. 

ONOR. GLENN BEDINGFIELD: Imma inti qed tgħid “suppost”.

IĊ-CHAIRPERSON: Qed ngħid suppost għax ma rajthiex b’għajnejja; tlabtha u ma rajthiex.

ONOR. GLENN BEDINGFIELD: “Suppost” ma tirriżultax mid-dokument. 

IĊ-CHAIRPERSON:  Jien għedtha.

ONOR. GLENN BEDINGFIELD:  Dak huwa kumment li qed tagħmel inti, li fl-opinjoni tiegħi huwa kumment żejjed.

IĊ-CHAIRPERSON: Għalhekk tlabt għal kopja tiegħu, imma s’issa għadha ma ġietx. Imbagħad tlabna wkoll lill-Awditur jikkonferma jekk rax id-dokumenti fir-rigward tal-konsultazzjoni li saret mal-Kummissjoni Ewropea. U se naqra r-risposta li rċevejna min-naħa tal-Awditur Ġenerali:

“Waqt il-verifika li saret mill-Uffiċċju Nazzjonali tal-Verifika ma ġiet sottomessa ebda dokumentazzjoni li turi li saret konsultazzjoni mal-Kummissjoni Ewropea fir-rigward li Gasol toħrog mill-Konsorzju ElectroGas. Jekk saret din il-konsultazzjoni...”,

Jiġifieri anke l-Awditur Ġenerali qal hekk; jien użajt il-kelma “suppost”.

“...l-Uffiċċju ma kienx mgħarraf biha meta saqsa dwar il-proċess tal-ħruġ ta’ Gasol. Ir-risposta tal-Enemalta f’dan ir-rigward kienet is-segwenti:

“Given the urgency of the matter, during a meeting held between PS MEH and Chairman EM plc, it was decided to (a) seek advice from Camilleri & Preziosi Advocates as to the legal ramifications that such a change in consortium composition may have brought about; and (b) commission an ad-hoc committee to carry out a technical re-assessment given the proposed shareholding structure changes.” [NAO285]

Allura l-uniċi pariri li ġew għall-attenzjoni tal-Uffiċċju kienu dwar jekk il-ħruġ ta’ Gasol kenitx legali (rappurtat f’paragrafi 9.2.25 sa 9.2.26 u mehmuż bħala Dokument A) u dwar jekk l-eżitu tal-proċess ta’ evalwazzjoni tal-RfP kienx ikun differenti li kieku l-Gasol ma kenitx membru tal-Konsorzju ElectroGas (rappurtat f’paragrafi 9.2.2 sa 9.2.12 tar-rapport u mehmuż bħala Dokument B).

Inti tikkonferma dak li qal l-NAO jew le? Tiftakar issa jekk ġewx sottomessi? Għax l-aħħar darba għedtilna “nifhem li”.

DR JOSEPH MUSCAT: Jien ma kontx involut fil-proċess li għamel l-Awditur. Jekk l-Awditur  qed jgħid li ma rax l-MOU, m’għandix għalfejn niddubita l-kelma tal-Uffiċċju tal-Awditur Ġenerali. Għar-rigward tal-konsultazzjoni, din saret u naħseb li għandkom tistaqsu lill-awtoritajiet kompetenti.

IĊ-CHAIRPERSON: Għalhekk staqsejna lill-Awditur aħna. Meta saru dawn it-talbiet min-naħa tal-Awditur, inti kont involut fid-deċiżjoni ta’ jekk jingħatawx ċerti dokumenti?

DR JOSEPH MUSCAT: Ovvjament li le.

IĊ-CHAIRPERSON: Kien hemm raġuni għalfejn ma ġewx sottomessi lill-Awditur  Ġenerali?

DR JOSEPH MUSCAT: Qed ngħidlek ovvjament li le!

IĊ-CHAIRPERSON: Bħala Partit Laburista.  Kien hemm l-MOU.

DR JOSEPH MUSCAT: Il-Partit Laburista x’għandu x’jaqsam?

IĊ-CHAIRPERSON: L-MOU bejn min sar?

DR JOSEPH MUSCAT: Mela l-Awditur Ġenerali staqsa xi ħaġa lill-Partit Laburista? Jien li għedt id-darba l-oħra kien li kien hemm rappreżentazzjonijiet min-naħa ta’ korsorzju, u li fhimt li dan il-konsorzju seta’ ppreżenta hu stess l-MOU lill-Awditur Ġenerali.  Xejn aktar u xejn inqas. 

IĊ-CHAIRPERSON: Seta’.  Jiġifieri issa, li ġie stabbilit li l-Awditur Ġenerali ma kellux din l-informazzjoni, taħseb li, dejjem mill-informazzjoni li għandek inti, kien hemm raġuni għalfejn ma ngħatax jew le? 

ONOR. CLAYTON BARTOLO (Ministru għat-Turiżmu): Aħna hawnhekk qed ninvestigaw lill-Partit Laburista? 

IĊ-CHAIRPERSON: Qed nistaqsi. Ħa jirrispondi. 

ONOR. CLAYTON BARTOLO: Sur President, bl-ikbar rispett.  Il-Partit Laburista mhux qed jiġi audited minn dan il-Kumitat – u l-ebda partit ieħor, jiġifieri m’iniex qed nagħmel riferenza għall-Partit Laburista biss – imma qegħdin hawnhekk biex nevalwaw ir-rapport tal-Awditur Ġenerali.  Ejjew inżommu mal-mansjoni tal-Kumitat. 

ONOR. GLENN BEDINGFIELD: Tajjeb li nfakkru wkoll li dan il-Kumitat jiskrutinizza n-nefqa pubblika. Jekk kien hemm MOU, u kif sirna nafu fil-fatt kien hemm MOU, bejn il-Partit Laburista u kumpanija li kienet interessata u li mbagħad spiċċat ġiet eliminata, ma jinkombi xejn fuq in-nefqa pubblika. Mela allura lanqas biss taqa’ fil-parametri ta’ dan il-Kumitat. 

IĊ-CHAIRPERSON: Dan li qed nitkellem dwaru huwa rrapportat fir-rapport tal-Awditur Ġenerali, daħal fiha u, fil-fatt, tkellem fir-rigward li din, fl-aħħar mill-aħħar, kienet proposta… 

ONOR. GLENN BEDINGFIELD: Fuq il-mansjoni ta’ dan il-Kumitat qed ngħid. 

IĊ-CHAIRPERSON: ...fil-manifest ta’ partit politiku.  Barra minn hekk, fil-preżentazzjoni ta’ Dr Muscat saret riferenza wkoll għal dawn id-dokumenti li għamilt riferenza għalihom, qal li jifhem li l-Awditur Ġenerali rahom, u jien issa qed nistaqsi jekk Dr Muscat kellux din il-preżunzjoni li forsi kien hemm raġuni għalfejn  ma ngħatax id-dokument. 

DR JOSEPH MUSCAT: Mr Chairman, inti korrettement qiegħed tikkwota mir-rapport tal-Awditur Ġenerali. La r-rapport tal-Awditur Ġenerali kien qed... 

IĊ-CHAIRPERSON: Le, qed nikkwota l-korrispondenza mhux ir-rapport. 

DR JOSEPH MUSCAT: Fir-rapport tiegħu l-Awditur Ġenerali qed isemmi li kien hemm rappreżentazzjoni min-naħa ta’ dan il-konsorzju li jsemmi li kien hemm xi tip ta’ ftehim. U jien għalhekk ikkonkludejt li naħseb li l-Awditur Ġenerali ra dan il-ftehim, però jekk ma rahx, ma rahx. It-tieni, li nista’ ngħid ċar u tond huwa li l-Partit Laburista qatt ma ntalab dan il-ftehim. Jiġifieri lil hinn minn dak li qed jgħidu l-Onor. Membri, u jien naqbel magħhom, mhijiex kwestjoni li l-Partit Laburista tahx jew le.  It-tielet, l-Energy World Consortium kienet għamlet ir-rappreżentazzjoni tagħha u jien qed nifhem li – u nerġa’ ngħid li qed ngħid “nifhem” għax jien ma kontx parti mill-proċess u ma jkollix aċċess għal dan kollu – fis-sottomissjonijiet tagħha lill-awtorità kompetenti biex tipprotesta kontra li nqalgħet minn dan il-proċess, kienet ikkwotat, jew semmiet, li kellha dak l-MOU, u l-awtoritajiet kompetenti nimmaġina li kienu rawh u qalu li m’hemmx bażi fuq xiex wieħed jibbaża ruħu. Fuq il-kwestjoni tal-korrispondenza, jew xi tip ta’ konsultazzjoni mal-Kummissjoni Ewropea li saret fuq numru ta’ snin fuq varjetà ta’ suġġetti relatati ma’ dan il-proġett...  Jien infurmat, sakemm il-memorja mhijiex qed tittradini, li fuq il-ħruġ ta’ Gasol kien hemm ukoll xi tip ta’ konsultazzjoni. Jekk l-Awditur Ġenerali ma rax din it-tip ta’ konsultazzjoni ma nistax nikkummenta u noqgħod fuq il-kelma tal-Awditur u nimmaġina li l-awtoritajiet kompetenti jkunu jistgħu  jitkellmu dwar dan. 

IĊ-CHAIRPERSON: Għalkemm qal li ma rax, qal ukoll li staqsa għalihom, u kkwotajtlek fejn staqsa għalihom, u r-risposta li kien hemm min-naħa ta’ Enemalta... Dr Muscat, għadni kif rajt lis-Sur Farrugia jiktiblek xi ħaġa fuq karta. Jien qed nistaqsi lilek, ix-xhieda hija tiegħek. Ħa nagħmel din il-premura... 

DR JOSEPH MUSCAT: Trid tikkwotali x’jgħidu l-iStanding Orders, għax hawnhekk... 

IĊ-CHAIRPERSON: Ippermettili, Dr Muscat, jien ma nafx x’kitiblek, għax il-vista ma tagħtinix. Hawnhekk id-domandi jsiru lilek, il-ġurament ħadtu inti, u r-risposti jridu jiġu mingħandek. 

DR JOSEPH MUSCAT: Sur President, nixtieq li tikkwotali l-iStanding Orders minn fejn qed tikkwota. 

IĊ-CHAIRPERSON: L-iStanding Orders li x-xhud għandu jirrispondi? 

DR JOSEPH MUSCAT: Le, mhux li x-xhud għandu jirrispondi, imma minn fejn joħroġ li m’għandix dritt li jekk ikolli l-assistent tiegħi li jrid ifakkarni f’xi ħaġa, ifakkarhieli. Jien għamiltu żmieni f’dan il-Parlament.  Hawnhekk m’aħniex qegħdin fil-klassi. 

IĊ-CHAIRPERSON: Dr Muscat, jien għadni kif rajt li kitiblek xi ħaġa u ppuntalek lejha. Infakkrek li l-guidelines ta’ dan il-Kumitat jgħidu ċar li x-xhud, li min ikun ħa l-ġurament, irid jirrispondi. 

DR JOSEPH MUSCAT: Jimporta? Jekk inkun qed nirrispondi jien, jien nieħu r-responsabilità ta’ dan kollu. Jekk l-assistent tiegħi forsi hemm punt li nsejtu u jfakkaruli, ma naħsibx li qed jagħmel xi ħaġa ta’ barra minn hawn. Jekk m’intix qed taqbel, għandek kull dritt li ma taqbilx, imma nixtieqek tikkwota l-iStanding Orders. 

IĊ-CHAIRPERSON: Jien qed ngħidlek ċar u tond li l-iStanding Orders jagħmluha ċara li x-xhud li jkun ħa l-ġurament irid jixhed. 

DR JOSEPH MUSCAT: In-numru tal-iStanding Order għedli, u kkwotahieli. 

IĊ-CHAIRPERSON: Hemm il-guidelines ċari li jgħidulek… 

DR JOSEPH MUSCAT: Hawnhekk m’aħniex fi klassi.  

IĊ-CHAIRPERSON:  Prosit.  Hawnhekk m’aħniex qegħdin fi klassi, imma lanqas fi klassi ma tikkopja, Dr Muscat. (Interruzzjonijiet) Fil-PAC titkellem inti mingħajr ebda suġġeriment ta’ ħadd. 

ONOR. ANDY ELLUL (Segretarju Parlamentari għad-Djalogu Soċjalil): Mr Chairman, nissuġġerilek tuża lingwaġġ rispettabbli. 

IĊ-CHAIRPERSON: X’għedt jien li mhux rispettabbli? 

ONOR. GRAHAM BENCINI: X’qal li mhux rispettabbli? 

ONOR. ANDY ELLUL: Ikkuppjar u mhux ikkuppjar! 

ONOR. GRAHAM BENCINI: X’qal ħażin b’daqshekk? 

DR JOSEPH MUSCAT: Mela sewwa, biżibilju xhieda jwieġbu l-avukati għalihom...

IĊ-CHAIRPERSON: Le, mhux veru. 

DR JOSEPH MUSCAT: Iva, iwieġbu l-avukati. U jiena għandi kollega tiegħi qed ifakkarni f’punt… Il-Marija santa!  Clutching at straws!

IĊ-CHAIRPERSON: Mhux veru li wieġbu l-avukati. 

ONOR. GLENN BEDINGFIELD: Il-guidelines to PAC witnesses imkien ma jeskludu li xhud li jidher quddiem il-Kumitat... 

IĊ-CHAIRPERSON: Onor. Bedingfield, anzi bil-kontra.  Hija obbligazzjoni pożittiva; ix-xhud li jkun ħa ġurament irid jixhed u jirrispondi  għall-mistoqsijiet. 

ONOR. GRAHAM BENCINI: Mhux veru li quddiemna wieġbu l-avukati.  

ONOR. GLENN BEDINGFIELD: Illuminana, Onor. Bencini. 

ONOR. GRAHAM BENCINI: Nilluminak, għax għandek bżonn tillumina ruħek. Mhux veru li qed tgħidu. 

IĊ-CHAIRPERSON: Ejjew ħa nimxu. Dr Muscat, fil-preżentazzjoni tiegħek inti għedt li bħala Uffiċċju tal-Prim Ministru ma kontux responsabbli fir-rigward tal-Evaluation Committees. X’sehem kellu l-Uffiċċju tal-Prim Ministru fir-rigward tat-tfassil tad-dokument tat-tender? 

DR JOSEPH MUSCAT: M’għedtx hekk. Għedt li jien ma kelli l-ebda rwol. Bl-ebda mod ma nista’ nidħol fuq xi rwol seta’ kellhom nies oħra. Ma jien infurmat li kien hemm l-ebda nies oħra li kellhom l-ebda rwol. Jien semmejt li jien, bħala Prim Ministru, ma kelli l-ebda rwol. 

IĊ-CHAIRPERSON: Jiġifieri bħala Uffiċċju tal-Prim Ministru xi rwol kellu fir-rigward tat-tfassil tad-dokument tat-tender? 

DR JOSEPH MUSCAT: Ma jidhirli li kien hemm l-ebda rwol, imma qed niġbidlek l-attenzjoni li d-darba l-oħra, sa fejn naf jien, għedt li jien bħala Prim Ministru ma kelli l-ebda rwol. 

IĊ-CHAIRPERSON: Inti kellek aċċess għad-dokument tat-tender qabel ma ħareġ pubbliku? 

DR JOSEPH MUSCAT: Le. 

IĊ-CHAIRPERSON: Taf min kellu aċċess għal dan id-dokument? 

DR JOSEPH MUSCAT: Nimmaġina li min-naħa ta’ Enemalta u min-naħa tal-Ministeru kompetenti. 

IĊ-CHAIRPERSON: Jiġifieri fir-rigward tal-Ministeru għall-Enerġija.  Ħalli nikkwotalek x’qal ir-rapport tal-Awditur fir-rigward tal-Evaluation Committees u se nagħmel riferenza għal paragrafu 14.2.57 li jaqra hekk: 

“This view was resonated by the Chair RfP Evaluation Committee, who noted that the decision to resort to this form of procurement model was taken at a political level.”. 

Jiġifieri qed jgħid li fir-rigward tal-mudell użat fil-procurement, kienet deċiżjoni politika. Taf min ħadha din id-deċiżjoni politika fir-rigward ta’ kif sar il-procurement? 

DR JOSEPH MUSCAT: M’għandix hawnhekk ir-rapport tal-Awditur, u napprezza jekk tagħtuni kopja għal dan il-punt partikolari. Naħseb li trid tagħti l-kuntest għal x’tip ta’ għażla kien qed jirriferi l-Awditur. 

IĊ-CHAIRPERSON: Ħa nġibulek kopja tar-rapport ħalli jkollok riferenza. 

DR JOSEPH MUSCAT: Imma għal xiex kien qed jirriferi hawnhekk l-Awditur? Ħalli nagħtu l-kuntest.  

IĊ-CHAIRPERSON: Hu qed jirriferi għall-punto di vista taċ-Chairman tal-RfP Evaluation Committee,  u qed jikkwota x’qal.  Fil-fatt qal hekk: 

“the decision to resort to this form of procurement model was taken at a political level.”. 

DR JOSEPH MUSCAT: Which form of procurement? 

IĊ-CHAIRPERSON: Il-procurement model fir-rigward tal-Evaluation Committees, kif saret l-għażla, jiġifieri li jkollok il-kumitati, l-evaluation committees maqsumin, eċċ.  These were taken at a political level. 

DR JOSEPH MUSCAT: Xi ħadd irid jeħodha d-deċiżjoni. 

IĊ-CHAIRPERSON: U jien qed nistaqsik jekk tafx min kien li ħa d-deċiżjoni. 

DR JOSEPH MUSCAT: Nimmaġina li min-naħa ta’ Enemalta flimkien mal-Ministeru għall-Enerġija. 

IĊ-CHAIRPERSON: Dejjem qed timmaġina, jiġifieri m’intix ċert fuqha din. 

DR JOSEPH MUSCAT: Mhijiex kwestjoni ta’ ċertezza. Fl-aħħar mill-aħħar, jekk id-deċiżjoni ittieħdet at a political level bilfors li at leadership level ta’ Enemalta u tal-Ministeru  kompetenti, kif isir f’kull tender. It-tenders ma jaqgħux mis-sema, jiġifieri xi ħadd irid jieħu d-deċiżjoni hemmhekk. 

ONOR. GLENN BEDINGFIELD: Mr Chairman, il-mistoqsija tiegħek kienet min ħa d-deċiżjoni, u jekk ix-xhud m’għandux din l-informazzjoni ma jkunx qed jixhed sew jekk jagħtik l-isem. 
IĊ-CHAIRPERSON: Mhux għalhekk staqsejt jien!? Dr Muscat kapaċi jagħti dik ir-risposta. Ħa nimxu pass.  Fir-rigward tal-għażla l-Awditur Ġenerali jagħmilha ċara li l-Uffiċċju tal-Prim Ministru ma kellux persuni appuntati fl-Evaluation Committees. Din tikkonfermaha? 

DR JOSEPH MUSCAT: Iva. 

IĊ-CHAIRPERSON: Però inti ssuġġerejt, jew irrikkmandajt, lil xi ħadd sabiex ikun fl-Evaluation Committees? 

DR JOSEPH MUSCAT: Le. 

IĊ-CHAIRPERSON:  Inti kellek sehem, jew xi forma ta’ influwenza, f’min rebaħ it-tender? Qed nistaqsik anke inkonsegwenza għax, fl-aħħar mill-aħħar, aħna qed nanalizzaw ukoll ir-riżultat.

DR JOSEPH MUSCAT: Le. 

IĊ-CHAIRPERSON: Taħseb li s-Sur Keith Schembri, li kien iċ-Chief of Staff tiegħek, jew l-eks Ministru għall-Enerġija, Konrad Mizzi, kellhom xi sehem fl-influwenza tal-għażla? 

DR JOSEPH MUSCAT: Le. 

IĊ-CHAIRPERSON: Dwar dak li għadek kemm għedt inti, jiġifieri li la Keith Schembri u lanqas Konrad Mizzi ma kellhom xi sehem jew influwenza, it-tliet imħallfin li kitbu r-rapport tal-inkjesta pubblika fir-rigward tal-qtil tal-ġurnalista Daphne Caruana Galizia ma jaqblux miegħek.  U se naqralek minn paġna 133 fejn jingħad hekk: 

“Irriżulta ampjament pprovat mill-provi imma anki mill-istess ammissjoni ta’ Dr. Muscat li ċ-Chief of Staff tiegħu kellu mano libera biex jaġixxi għax kien rikonoxxut li kien kapaċi, li kien a doer u jipproduċi rriżultati. Mhux il-kompitu tal-Bord li jissindika u jiddeċiedi dwar il-validitá tal-istil ta’ governanza li l-Prim Ministru Muscat addotta biex imexxi l-amministrazzjoni pubblika. Dik kienet deċiżjoni politika tiegħu u ma tinkwadrax fit-termini ta’ referenza ta’ dan il-Bord. Li hu peró rilevanti huwa jekk dak l-istil ta’ governanza kienx sa grad tali illi ippermetta li klikka żgħira ta’ nies jabbużaw mill-poter lilhom mogħti biex jarrikkixxu ruħhom indebitament b’dannu għall-pajjiż li kienu obbligati li jservu.... Hu stabbilit mill-provi illi din il-konċentrazzjoni ta’ poter f’idejn il-ftit magħżula biex jimplimentaw il-proġetti ta’ investiment maġġuri fil-pajjiż li kellhom jagħtu spinta lill-ekonomija skont il-linji mfassla fil-Programm Elettorali tal-2013, kienet determinata mill-bidu nett, x’aktar sew minn qabel dik l-elezzjoni.”.

DR JOSEPH MUSCAT: L-ewwel nett ir-reazzjoni tiegħi għall-inkjesta pubblika diġà għamiltha, u hija pubblika u magħrufa. Għandi r-riżervi tiegħi fuq xi konklużjonijiet, imma nirrispetta u naċċetta l-inkjesta. Bir-rispett kollu, dak li għadek kif qrajt inti mhu qed imeri xejn minn dak li għadni kif għedt jien. Hemmhekk qed jagħmel konsiderazzjoni ġenerali dwar il-ħidma tal-Gvern, li fil-fehema tiegħi ma naqbilx magħha, għax bl-istess mod nista’ ngħid li qabel, id-deċiżjonijiet ma kenux jittieħdu minn klikka żgħira ta’ nies imma kienu jittieħdu minn persuna waħda, Richard Cachia Caruana, u ħadd ma kien jgħid xejn. Imma dik hija konsiderazzjoni politika. Li qed ngħid jien huwa li dak li għedt jien, li fil-fehma tiegħi, u anke minn dak li qal l-Awditur Ġenerali, għax  l-Awditur Ġenerali kkritika f’ċerti waqtiet il-mod ta’ kif ingħataw ċerti punti, imma fl-aħħar qal li anke jekk iddawwar dawn il-biċċiet li aħna ma naqblux magħhom, ir-riżultat tal-għażla ma kienx se jkun differenti... Issa inti staqsejtni jekk nemminx li kien hemm xi influwenza esterna, u jien qed ngħid li l-Awditur Ġenerali bl-ebda mod ma kkonkluda li kien hemm xi influwenza esterna, għax kieku naħseb li kien jirrilevaha, u lanqas jien ma nemmen li kien hemm din l-influwenza esterna. L-implikazzjonijiet politiċi li qed tgħid l-inkjesta pubblika dwar evalwazzjoni sħiħa tal-ħidma tal-Gvern, jien ma naqbilx magħha, imma naċċettaha. Jiġifieri kuntrarju forsi għal nies oħra li jaċċettaw ċerti affarijiet meta jaqblilhom u ma jaċċettawhomx meta ma jaqblilhomx, jien nirrispetta l-istituzzjoni u ngħid li naċċettaha, però ma naqbilx magħha. 

IĊ-CHAIRPERSON: Jiġifieri qed taċċetta li tliet imħallfin jgħidulek...

DR JOSEPH MUSCAT: Aċċettajt ir-responsabilità politika.

IĊ-CHAIRPERSON: Ippermettili nagħmel id-domanda.  Jiġifieri inti qed taċċetta li tliet imħallfin jgħidulek li dak l-istil ta’ governanza tat-tmexxija tiegħek “kienx sa grad tali illi ippermetta li klikka żgħira ta’ nies jabbużaw mill-poter lilhom mogħti biex jarrikkixxu ruħhom indebitament b’dannu għall-pajjiż li kienu obbligati li jservu.”?

DR JOSEPH MUSCAT: Għedtlek li qed naċċetta, kif diġà aċċettajt, il-konklużjonijiet, però ma jfissirx li naqbel magħhom. Jien, bħala l-persuna li ħtart din l-inkjesta, u li żgur ma ndħaltilhiex, inbaxxi rasi għal dik is-say, imma ma tistax tgħidli li rrid naqbel magħha bilfors, għax ma naqbilx magħha. 

IĊ-CHAIRPERSON: Ħa nerġa’ mmur lura fir-rigward tal-Evaluation Committees. Inti għandek idea ta’ kif intagħżlu n-nies fuq l-Evaluation Committees? 

DR JOSEPH MUSCAT: Nimmaġina ntagħżlu bil-kompetenza tagħhom.  Kienu nies tekniċi u nies li jemmnu li, pereżempju, l-għażla għall-gass u li għandhom jitraħħsu l-kontijiet hija policy direction tal-Gvern. Jiġifieri żgur li ma setax ikun hemm min jgħidlek li dan il-proġett ma jistax isir.  Kienu nies li jemmnu fid-direzzjoni tal-Gvern u li huma kompetenti. Żgur però li ma kelli say fl-ebda għażla tal-persuni. Qatt ma nnominajt lil ebda persuna. 

IĊ-CHAIRPERSON: Però taf kif intagħżlu? Jekk hux mill-Ministru jew minn Enemalta?

DR JOSEPH MUSCAT: Qed ngħidlek li nimmaġina bl-istess mod kif isir fit-tenders kollha, li jkun hemm lista ta’ nies li tkun magħżula skont il-kompetenza tagħhom, u għax ikollhom kunfidenza fil-policy direction tal-Gvern. 

IĊ-CHAIRPERSON: Taqbel li dawn il-persuni jiġu magħżula b’suġġeriment minn Ministru?

DR JOSEPH MUSCAT: Le ma naqbilx. Jista’ jkun li nies oħra jagħmlu suġġeriment lill-Ministru. Mill-esperjenza li għandi nista’ ngħid li iktar ma jgħaddi ż-żmien, iktar qed tkun diffiċli biex issib persuni joqogħdu fuq il-bordijiet tal-għażla. 

IĊ-CHAIRPERSON: Ħa naqralek parti mix-xhieda li ta quddiem dan il-Kumitat is-Sur Loius Giordimania, li kien iċ-Chairperson tal-Bord tad-Diretturi.  Huwa qal hekk:
“Kien hemm numru ta’ nies li ġew irrikkmandati min-naħa tal-Ministeru.  Pereżempju, il-Permanent Secretary kien iċempilli jew jibgħatli nota u jgħidli “għandna din il-persuna”, jew “għandna din il-kumpanija”.  Nies bħal Emanuel Ellul, tal-Privatisation Unit, u Henri Mizzi, kont irrikkmandajthom jiena, u Edwin Mintoff kien irrikkmandat min-naħa tal-Ministeru. Jiġifieri kien hemm numru ta’ rakkmandazzjonijiet li saru, kemm min-naħa ta’ Enemalta kif ukoll min-naħa tal-Ministeru...però l-maġġoranza tagħhom kienu rrikkmandati min-naħa tal-Ministeru.”.

Imbagħad jien għedtlu:

“Ridt nagħmillek domanda dwar “bid price and terms comparisons - stage 4.”, li t-team leader tiegħu kien Brian Tonna. Inti qed tikkonferma li Brian Tonna nħatar fuq rakkmandazzjoni min-naħa tal-Ministeru. Naqblu?”.

U s-Sur Loius Giordimaina qalli:

“Naqblu.”.

Għadek iżżomm l-istess pożizzjoni, u ċjoè li tikkundanna li jkun hemm rakkmandazzjoni ta’ ministru biex ikun hemm persuni fl-Evaluation Committees? Jiġifieri qed tikkundanna li Konrad Mizzi jew il-Ministeru...?

DR JOSEPH MUSCAT: Le, ma tarax! F’kull evaluation committee... Bir-rispett kollu, Sur President, tippruvax tpoġġili kliem f’ħalqi li jien m’għedtx.

IĊ-CHAIRPERSON: Għandek id-dritt kollu tirrispondini.

DR JOSEPH MUSCAT: Iva, imma biex noqogħdu naħlu l-ħin biex kull darba noqogħdu induru... Se nwieġbek.

IĊ-CHAIRPERSON: Nassigurak li quddiem dan il-Kumitat m’hawnx ħela ta’ ħin. 

DR JOSEPH MUSCAT: Nerġa’ nwieġbek. Jien waqgħatli żokorti f’dan il-Parlament iktar minnek, u dejjem irrispettajt lil kull persuna li ma tkunx parlamentari. Hawnhekk, jekk irridu nagħmluh ċirku politiku naf nagħmlu ċirku politiku...

IĊ-CHAIRPERSON: Mhux dak hu l-punt, Dr Muscat.

DR JOSEPH MUSCAT: ...iktar minnek.  (Interruzzjonijiet) L-ewwel lead by example.

ONOR. ROBERT CUTAJAR: Mela la għandek l-esperjenza taf x’inhu aċċettabbli.  (Interruzzjonijiet) Trid tirrispetta liċ-Chairman ukoll.

DR JOSEPH MUSCAT: Jien għadni kif għedt li dawn l-appointments żgur ma sarux minni bħala Prim Ministru. Minn dik ix-xhieda li għadek kif ikkwotajt u, safejn jien, mix-xhieda kollha li kien hawn quddiem dan il-Kumitat, ħadd b’xi mod jew ieħor ma qal li jien indħalt fil-proċess.

IĊ-CHAIRPERSON: Hekk hu. Imma jien mhux hekk staqsejtek.

DR JOSEPH MUSCAT: Int staqsejtni min jappuntahom u jien għedtlek li nimmaġina li jkunu appuntati, bħalma jsir f’tenders oħrajn f’kull Gvern, min-naħa tal-ministeru responsabbli, u f’dan il-każ min-naħa ta’ Enemalta. Dak li qal is-Sur Loius Giordimaina jikkonferma dan kollu, u ma jiċħad xejn minn dak li għadni kif għedt jien. Fir-rigward tal-ħatra tas-Sur Tonna, Nexia kienu hemmhekk bħala parti minn team ta’ 30 persuna. Żgur li ma tistax tgħid li jkun hemm persuna waħda li ddawwar l-affarijiet ta’ 30 persuna oħra. Nerġa’ nirrileva li l-Awditur Ġenerali, fir-rapport tiegħu, jgħid ċar u tond li minkejja li ċerti nuqqasijiet ta’ natura amministrattiva – il-kliem “ta’ natura amministrattiva” qed inżidhom jien – li seta’ kien hemm, ma kien jinbidel xejn mir-riżultat ta’ dan il-procurement process. 

IĊ-CHAIRPERSON: Però qbiżt biċċa minn dak li għedt inti, għax inti għedtilna wkoll li ma taqbilx li dawn in-nies jiġu maħtura fuq rakkmandazzjoni tal-ministru. 

DR JOSEPH MUSCAT:  Le, għedtlek mhux bilfors ikunu maħtura fuq rakkmandazzjoni tal-ministru.

IĊ-CHAIRPERSON: Jien staqsejtek jekk taqbilx, u inti għedtli li ma taqbilx.
DR JOSEPH MUSCAT: Għedtlek li ma naqbilx, għax jista’ jkun hemm ċirkostanzi li jkun hemm li jagħtu parir lill-ministru biex jagħmel xi ħaġa, u mhux il-ministru jagħti parir lin-nies biex jagħmlu xi ħaġa.

IĊ-CHAIRPERSON: Mela tikkundanna li Konrad Mizzi, bħala Ministru għall-Enerġija, ressaq hu l-ismijiet, kif qal ċar f’din il-prova li ġibtlek, biex ikunu maħtura fl-evaluation committees?

DR JOSEPH MUSCAT: Kull ministeru taħt kull gvern jista’ jipproponi nies fuq l-evaluation committee. Jekk hawnhekk mingħalina li l-ismijiet joħorġu mill-arju, qegħdin inkunu żbaljati. Il-kwestjoni hija l-kompetenza. Jekk ikun hemm ministru – hu min hu – li jipproponi persuna li mhijiex kompetenti, iva nikkundannah, imma jekk jipproponi persuna li hija kompetenti, le, ma nikkundannahx. 

IĊ-CHAIRPERSON: Forsi l-kelma li wżajt, tikkundanna, hija iebsa. Ħa nagħmillek id-domanda hekk: taqbel li l-Ministru Konrad Mizzi kien jirrikkmanda hu sabiex dawn jiġu magħżula?

DR JOSEPH MUSCAT: Jien naħseb li l-proċedura ta’ kull gvern hija li ministru, meta jkun hemm evaluation, għandu kull dritt li jirrikkmanda persuni. Issa jekk jingħażlux jew le, hija kwestjoni oħra. Jien ngħid li lil hinn milli qed jirrikkmanda lil xi ħadd, f’dan il-każ hemm kwestjoni ta’ thorough investigation li saret mill-NAO li qiegħda tgħid li f’din il-kwestjoni kollha r-riżultat tat-tender, anke b’ċerti nuqqasijiet amministrattivi li jista’ jkun li kien hemm, u skont l-NAO kien hemm, xorta ma kienx jinbidel. 

IĊ-CHAIRPERSON: Inti kont taf li Dr Mizzi kien qed jissuġġerixxi n-nies fuq l-evaluation committees?

DR JOSEPH MUSCAT: Le.

IĊ-CHAIRPERSON: Ma ġejtx ikkonsultat fuqhom dawn in-nies?

DR JOSEPH MUSCAT: Jien ma ndħalt fl-ebda ħin u fl-ebda mument f’dan il-proċess. 

IĊ-CHAIRPERSON: Meta sirt taf min kien hemm fl-evaluation committees, bħala nies?

DR JOSEPH MUSCAT: Meta kienet fatta.

IĊ-CHAIRPERSON: U kif infurmawk li huma se jkunu?

DR JOSEPH MUSCAT: Ikun magħruf min qiegħed fuq l-evaluation committees, però ma dħaltx fil-proċess. Ngħid il-verità lanqas l-ismijiet kollha sal-lum il-ġurnata għadni ma naf; wara li tkun qrajthom, tkun taf min huma.

IĊ-CHAIRPERSON: Fir-rigward tal-bord tad-diretturi ta’ Enemalta kien hemm xi suġġerimenti min-naħa tiegħek min għandhom ikunu?

DR JOSEPH MUSCAT: Iva.

IĊ-CHAIRPERSON: Lil min issuġġerejt biex ikun hemm?

DR JOSEPH MUSCAT: Bl-amment ma niftakarx min kienu.  Fuq bord ta’ diretturi ta’ kumpanija statali bħal Enemalta, naħseb li kwalunkwe prim ministru jissuġġerixxi nies li jistgħu jkunu ta’ fiduċja tiegħu li jistgħu jmexxu l-affarijiet ‘il quddiem. Naħseb li l-fatt li minn dawn il-membri kien hemm saħansittra membru, li żgur ġiet issuġġerita min-naħa tiegħi għall-kompetenza tagħha, li kienet qajmet riżervi fuq dan kollu, juri li jien ma qgħadx inkellem lin-nies favur ħaġa jew kontra xi ħaġ’oħra.

IĊ-CHAIRPERSON: Jiġifieri tiftakar li inti ssuġġerejt lis-Sinjura Boffa.

DR JOSEPH MUSCAT: Iva, mela. B’mod ċar ħafna.

IĊ-CHAIRPERSON: U f’postijiet oħrajn ma tiftakarhomx?

DR JOSEPH MUSCAT: Bl-amment illum il-ġurnata le, ngħidlek il-verità ma niftakarx. Jista’ jkun li kien hemm Salvu Sant. M’iniex ċert, imma jista’ jkun.

ONOR. ROBERT CUTAJAR: Jiġifieri llum, li taf jew f’xi mumenti kont taf min huma dawn il-membri, taħseb li kollha kienu hemmhekk fuq il-kompetenza tagħhom?

DR JOSEPH MUSCAT: Iva.

ONOR. ROBERT CUTAJAR: Kollha kemm huma?
DR JOSEPH MUSCAT: Iva, nemmen li kienu kompetenti.

ONOR. GLENN BEDINGFIELD: Ir-rapport tal-Awditur Ġenerali jikkundanna l-għażliet tan-nies fl-Evaluation Committees?

DR JOSEPH MUSCAT: I stand to be corrected, imma ma jidhirlix li l-Awditur jagħmel xi tip ta’ kummenti f’dan ir-rigward, dwar l-għażla. Jekk m’iniex sejjer żball ir-rapport tal-Awditur jagħmel kummenti dwar kif saret l-evalwazzjoni fuq xi affarijiet. Pereżempju, hemm żewġ punti li huma kwestjoni ta’ opinjoni, jiġifieri mhijiex kwestjoni ta’ jekk intix right or wrong.  Pereżempju, l-Awditur jikkummenta li at RfP stage kien hemm żewġ kumpaniji li tneħħew ‘il barra għax l-expertise tagħhom ma kienx dokumentat black on white, u kien hemm żewġ kumpaniji oħra li ma kenux pprovdew l-expertise u tħallew jgħaddu. U l-Awditur għandu raġun meta qal li ma ntużax l-istess weight and measure ma’ dawn l-erba’ kumpaniji, imma meta mbagħad tkompli taqra, tara li kien hemm żewġ kumpaniji li kienu relattivament ġodda, newcomers, u ma tħallewx jibqgħu għaddejjin għax they did not prove their experience u ma pprovdewx dokumentazzjoni, u ż-żewġ kumpaniji l-oħra li tħallew jibqgħu għaddejjin kienu Shell u Vitol, li huma tnejn mill-ikbar kumpaniji fid-dinja, jiġifieri ħadd ma jista’ jgħid li m’għandhomx esperjenza. U allura min għandu raġun? Min f’dan il-bord ħalla tnejn jgħaddu u tnejn ma jgħaddux ibbażat fuq dan ir-rule of thumb?  Jew l-Awditur li qal li l-affarijiet ma mxewx ma’ kulħadd l-istess? At the end of the day qed jgħid li xorta ma kien se jkun hemm ebda tip ta’ differenza, imma that’s a valid point li wieħed jista’ jara minnu. 

Fil-fehema tiegħi kien hemm punt ieħor validu li għamel l-Awditur, li huwa dwar għaliex is-supply tal-gass kienet, biex ngħidu hekk, part and parcel mit-tender. Għaliex din ma tħarġitx ‘l barra? Għaliex it-tender ma kienx iffukat fuq it-teknoloġija, u Enemalta jew il-Gvern ħadu fuqhom ix-xiri tal-gass? Huwa punt validu. L-argument min-naħa ta’ Enemalta niftakru ċar – anke jien kien ġieni f’moħħi meta rajt dan ir-rapport – għax qalet li ma kenitx f’pożizzjoni, minħabba l-pożizzjoni prekarja tagħha, li tidħol għal dak ir-riskju relattivament kbir li tieħu s-supply tal-gass f’idejha, u ppruvat tiddevja dak ir-riskju fuq il-konsorzju. Issa min għandu raġun minnhom it-tnejn? Għalija dik hija t-tip ta’ diskussjoni li toħroġ tajjeb ħafna mir-rapport tal-Awditur li tista’ tagħmel għall-ġejjieni. Imma dawk huma policy arguments... 

ONOR. GLENN BEDINGFIELD: Kwestjoni oħra li qajjem l-Awditur fuq il-proċess ta’ evalwazzjoni kien fejn jirrigwardja l-marki, fis-sens li kritika f’ċerti punti mir-rapport il-mod ta’ kif ingħataw il-marki. Dr Muscat, taqbel mal-mod ta’ kif saret is-sistema tal-marki li kien hemm, fejn il-kumitati ta’ evalwazzjoni taw il-marki li mbagħad irriżultaw fid-deċiżjoni finali?

DR JOSEPH MUSCAT: Jien, pereżempju, għandi mmarkat punt 3.32 fejn jingħad hekk:

“The NAO deemed the criteria for the allocation of marks at Stage 3 of the RfP evaluation process as well designed and clearly defined, which eliminated subjectivity in the allocation of marks. Notwithstanding this, there were instances where the NAO disagreed with the marks assigned.”.

Li huwa proprju dak qegħdin ngħidu; ma kenux qed jaqblu ma’ kif ingħataw ċerti marki. 

“Despite the inconsistencies noted, this Office is of the understanding that all cases reviewed bore no significant impact on Stage 3 of the evaluation process and no effect on the final outcome of the selection process.”.

Pereżempju, dak huwa wieħed mill-punti. U l-istess għal stage 4.

ONOR. ROBERT CUTAJAR: Dr Muscat, se mmur ftit lura fuq l-Evaluation Committees. Inti għadek kif għedt, għad-domanda li għamiltlek, li taħseb li kienu kollha kompetenti għal dak li ġew fdati bih. Persuna partikolari, is-Sur Tonna, illum nafu wkoll minn xhieda u minn fatti li ħarġu...

ONOR. GLENN BEDINGFIELD: Safejn naf jien fuq Enemalta kont qed tistaqsih...

ONOR. ROBERT CUTAJAR: Hekk hu. Fuq l-Evaluation Committees.

ONOR. GLENN BEDINGFIELD: Fuq il-Bord tad-Diretturi ta’ Enemalta kont qed tistaqsih.

ONOR. ROBERT CUTAJAR: Le, fuq dak diġà tkellimna, u Dr Muscat għoġbu jweġibni. Dr Muscat, meta tħares lura, ma taħsibx li l-għażla tas-Sur Tonna ma kellha qatt tkun jekk kien involut fiha wkoll l-Eks Ministru Konrad Mizzi meta llum nafu li dan kien l-accountant personali tiegħu? Illum, jew ftit xhur wara, meta sirt taf, ma xegħlitekx bozza li dak l-isem partikolari seta’ kellu xi kunflitt, jew setgħet kienet għażla żbaljata u nieqsa minn sensittività meta l-Ministru responsabbli jaħtar fuq il-bord, jew kien involut fil-ħatra ta’, persuna li llum nafu li kien l-accountant personali tiegħu?

DR JOSEPH MUSCAT: With the benefit of hindsight jista’ jkun li għandek raġun. Il-kwestjoni kollha hija... Inti staqsejtni fuq il-kompetenza, u jien ma naħsibx li hemm xi ħadd li qed jikkontesta l-kompetenza tas-Sur Tonna. Inti qed tikkontesta r-relazzjoni, and I think li dak li qed tgħid is a valid point. 

IĊ-CHAIRPERSON: Fil-fatt l-NAO jirrimarka dwarha wkoll.

ONOR. ANDY ELLUL: Dr Muscat, l-Onor. Cutajar uża l-frażi “tħares lura” u fakkarni f’xi ħaġa. Inti żgur tiftakar x’kien ġara f’ta’ Burmeister & Wain Scandinavian Contractor (BWSC). Bħala Gvern x’tgħallimtu minnha, biex anke dan ir-rapport illum qed jgħid li ġara x’ġara...?

ONOR. ROBERT CUTAJAR: Din parti mir-rapport? Din id-domanda hija fil-mansjoni ta’ dan il-Kumitat? (Interruzzjonijiet)

ONOR. GLENN BEDINGFIELD: Id-domanda hija...

ONOR. ROBERT CUTAJAR: Għall-korrettezza. (Interruzzjonijiet)

IĊ-CHAIRPERSON: Tfejt il-micophones kollha. Illum, iktar minn qatt qabel, hawn problema tas-sound u... (Interruzzjonijiet)

ONOR. GLENN BEDINGFIELD:  Għadek lanqas taf x’inhi d-domanda!

ONOR. ROBERT CUTAJAR: Nassigurak li naf għalxiex ġej. Għax fl-introduzzjoni diġà... (Interruzzjonijiet)

IĊ-CHAIRPERSON: Erġajt tfejt il-microphones kollha. (Interruzzjonijiet)

ONOR. ROBERT CUTAJAR: Jien fhimtek ukoll.

IĊ-CHAIRPERSON: Jekk jogħġobkom. Illum, iktar minn qatt qabel, hemm bżonn... (Interruzzjonijiet) Se noqogħdu nixgħelu l-microphones!?  (Interruzzjonijiet) Iva nitfi. Mhux  ovvja li nitfi jekk lanqas biss qed niftiehmu!

IĊ-CHAIRPERSON:  L-Onor. Ellul.

ONOR. ANDY ELLUL: Bl-ebda mod biex nagħmel xi botta għall-amministrazzjoni li kont fiha inti...

IĊ-CHAIRPERSON: Domanda.

ONOR. ANDY ELLUL: Taf kif nagħmilhom il-mistoqsijiet jien. Il-kollega semma “tħares lura” u allura jien staqsejt lil Dr Muscat fl-esperjenza ta’ x’rajna kif imxew l-affarijiet ta’ BWSC, x’tgħallmu mill-Oppożizzjoni għall-Gvern biex dan il-proċess illum, anke skont li qed jgħid l-Awditur, li ġara x’ġara l-outcome kien se jkun l-istess. 

DR JOSEPH MUSCAT: Onor. Ellul, jien naħseb li kull gvern jagħmel it-tajjeb u jagħmel l-iżbalji tiegħu. L-importanti hu li wieħed jitgħallem minn dawk l-iżbalji. Illum, li qiegħed barra l-politika, kif għedt id-darba l-oħra, inħossni li nista’ nitkellem b’iktar libertà. Il-punt il-kbir ta’ dan ir-rapport, u li fuqu nemmen li jridu jinbnew rapporti oħra, huwa li biex pajjiżna jkompli miexi ‘l quddiem minħabba r-rabtiet li għandu mal-Unjoni Ewropea, il-public procurement process se jkollu jinbidel dejjem iktar, u se jonqsu dawk it-tenders fejn il-gvern jixtri magna, jew xi ħaġa mingħand xi ħadd, u se jiżdiedu ħafna iktar it-tip ta’ procurement processes fejn il-Gvern se jkun qed idaħħal lill-privat bħala sħab. Sal-lum il-ġurnata m’għandniex biżżejjed administrative capacity biex namministraw dawk it-tip ta’ tenders. Dan it-tender ma kienx perfett. Dażgur li kien hemm il-problemi, u sewwa għamel l-Awditur li evalwah. Jien ngħid li l-anqas l-Awditur m’għandu l-għodda biex jevalwa t-tip ta’ public-private partnerships (PPP) li għad iridu jiżviluppaw, u lanqas il-Gvern m’għandu. Hija skill li rridu nimlew bil-kbir. If anything, il-procurement processes ta’ BWSC naħseb li kienet ġenerazzjoni oħra bl-iżbalji, u forsi mhux żbalji li saru, u din hija ġenerazzjoni totalment ġdida fejn hemm skills ta’ kif tamministra l-PPPs li bħala pajjiż ftit li xejn għandna, kemm fil-gvern kif ukoll fis-settur privat.

IĊ-CHAIRPERSON:  L-Onor. Bencini.

ONOR. GRAHAM BENCINI: Dr Muscat, aktar qabel għedt li Enemalta għamlet li setgħet biex titrasferixxi r-riskju fuq il-konsorzju. Fhimtek sew?

DR JOSEPH MUSCAT:  Iva.

ONOR. GRAHAM BENCINI:  Paragrafu 13.4 li hemm f’paġna 45 tal-abridged report jgħid hekk:

“...the Office identified various shortcomings mainly in terms of major changes effected during the clarification process. These changes were not considered as clarifications by the Office but the introduction of new concepts, specifically the SSA, or substantial revisions to existing provisions, particularly in relation to the take-or-pay obligation, which effectively shifted risk from the selected bidder to Enemalta and/or Government...”

Il-paragrafu jkompli jgħid li bażikament ir-riskju ġie mgħoddi fuq Enemalta u mhux fuq il-konsorzju, u jgħid li:

“Instead, this risk was transferred to Enemalta and Government, now required to purchase 85 per cent of the annual contract quantity, be it power and gas, irrelevant of requirements.”.

Jiġifieri rrilevanti minn kemm kien hemm bżonn gass, Enemalta issa ġiet marbuta li tixtri 85% mill-kuntratt annwali. Jiġifieri l-Awditur Ġenerali mhux qed jaqbel ma’ dak li qed tgħid int, Dr Muscat.

DR JOSEPH MUSCAT: Naħseb li dan huwa punt pertinenti, u anke ħadt xi noti fuq dan il-paragrafu partikolari għax naħseb li huwa paragrafu importanti ħafna.  L-ewwel nett huwa veru li t-take-or-pay requirement kien żdied minn 65% għal 85%, imma fl-istess ħin, l-annual contracted quantity kienet naqset minn 18 MMBtu għal 16 MMBtu. Jiġifieri filwaqt li żdied il-persentaġġ, il-kwantità kienet naqset, u allura, more or less, il-85% u l-65% huma ras imb’ras ma’ xulxin. Barra minn hekk kien iddaħħal mekkaniżmu ta’ flessibilità li permezz tagħha, jekk Enemalta tiġi f’pożizzjoni – s’issa ma ġietx u m’għandhiex għalfejn tiġi – li tixtri iktar gass milli hemm bżonn, kellha d-dritt li tbigħu fuq is-suq. Dik minnha nnifisha hija a risk mitigation point. Biss dan il-punt tekniku li qajjem l-Awditur huwa punt tajjeb. Nerġa’ ngħid li tal-65% u l-85% did not shift because the actual quantity was reduced from 18 MMBtu to 16 MMBtu. So the risk basically remained the same. 

ONOR. GRAHAM BENCINI: Grazzi, imma qabel inti għamilt riferenza u għedt li Enemalta għamlet minn kollox biex titfa’ r-riskji fuq il-konsorzju.  Kif għamlet minn kollox Enemalta biex titfa’ r-riskji fuq il-konsorzju?

DR JOSEPH MUSCAT: Pereżempju, il-punt li jissemma, u li għandi kif semmejt aktar qabel, li x-xiri tal-gass ma tkunx responsabbli għalih hi. Kif semmejt id-darba l-oħra, waħda mill-problemi li għandna f’pajjiżna, hija id-diseconomies of scale. Filwaqt li aħna naraw li Enemalta tixtri ammonti kbar, għas-suq internazzjonali huma, m’iniex se ngħid peanuts, imma ammonti żgħar ħafna. Bl-istess mod, il-fatt li tieħu responsabilità li tixtri dawn l-ammonti, aktarx il-prezzijiet se jkunu ogħla minn min għandu s-saħħa li jixtri fis-suq internazzjonali għax huwa kumpanija internazzjonali. B’dan il-mod allura l-fatt li Enemalta ċaqilqet l-obbligu li tixtri, minn fuqha għal fuq ħaddieħor... Jista’ jkun hemm min jgħidlek għax forsi se jaqilgħu l-flus minn fuqek, imma inti tkun neħħejt riskju kbir minn fuqek u poġġejtu fuq ħaddieħor. Eżempju li forsi jistgħu jifhmuh iktar in-nies huwa li meta Airmalta tixtri ajruplan jew tnejn, il-Bank Ċentrali u l-NSO ikollhom jagħmlu nota fuq il-kontijiet tagħna fuq il-gross domestic product (GDP), għax jagħmel effett fuq il-GDP, ikun skewed u allura kull darba jkun hemm nota li tgħid li minħabba li Airmalta xtrat arjuplan jew tnejn, kellna bump fil-GDP tagħna. Issa dan jiġri meta nixtru żewġ ajruplani. Għandek kumpaniji tal-arju jixtrulek mitt ajruplan f’daqqa, u żgur li jkunu ħaduhom bi prezz aħjar miż-żewġ ajruplani li nkunu xtrajna aħna. Dak huwa l-punt.

ONOR. GRAHAM BENCINI: Iva, dawk huma l-economies of scale, imma onestament għadni ma fhimtx kif qed tgħid li r-riskju qiegħed fuq il-konsorzju u mhux fuq Enemalta, għax għalkemm Enemalta illum qed tiġri 85% ta’ 18 MMBtu, kif għedt inti qabel, u forsi t-total jibqa’ l-istess, ir-riskju xorta qiegħed fuq Enemalta, u mhux fuq il-konsorzju.

DR JOSEPH MUSCAT: Ħa ngħidlek għaliex le. 

ONOR. GRAHAM BENCINI: Naqbel miegħek fuq l-economies of scale, dak li qed tgħid fuq l-economies of scale huwa kollu minnu, imma xorta r-riskju qiegħed fuq Enemalta u mhux fuq il-konsorzju. 

DR JOSEPH MUSCAT: Ir-riskju ma tistax teliminah għal kollox. Jista’ jkollok a risk mitigation exercise. F’dan il-każ il-punt ewlieni huwa li meta inti tajt l-obbligu lill-konsorzju biex jixtru huma l-gass, hemmhekk inti qed telimina... Inti ftehemt fuq kemm se tixtri l-elettriku, kemm se jixtru l-gass affarihom; jekk xtrawh bl-irħis good luck to them, jekk xtrawh bl-għoli bad luck to them. Jekk inti tneħħiha minn dik l-equation, inti tkun qed tgħid: se nixtri l-gass, se nagħtih lilek, u huma se jagħmlu mark-up fuqu. Fil-fehema tiegħi tkun qed iżżid ir-riskju, però  jista’ jkun hemm min jargumenta li dak mhu riskju xejn, anzi huwa opportunità biex tikkontrolla l-prezz.

ONOR. GRAHAM BENCINI: Fil-fatt l-NAO qed tgħid li r-riskju huwa ta’ Enemalta, tal-Gvern, mhux tal-konsorzju. 

DR JOSEPH MUSCAT: Jien nemmen li mhuwiex hekk, anke għaliex...

ONOR. GRAHAM BENCINI: Jiġifieri m’intix qed taqbel mal-NAO.

DR JOSEPH MUSCAT: Jien naħseb li l-punt ewlieni tal-NAO huwa fuq li żdied għal 85%, u jien qed ngħidlek li veru li żdied għal 85% minn 65%, imma l-ammont naqas minn 18 MMBtu għal 16 MMBtu.

IĊ-CHAIRPERSON: Dr Muscat, ħa mmur lura fir-rigward tal-għażla tal-konsorzju ElectroGas. L-aħħar darba inti għedt li bħala proposta l-imħuħ warajha kienu inti u Dr Konrad Mizzi.  Naqblu?

DR JOSEPH MUSCAT: Jiena bħala l-mod ta’ kif il-privat jidħol biex ikun hu li joħroġ l-ispiża kapitali, u aħna nixtru... (Interruzzjonijiet)
IĊ-CHAIRPERSON: Onor. Bartolo, għadni lanqas għadni għamilt id-domanda.

ONOR. CLAYTON BARTOLO:  Għax dan il-punt issemma minn Dr Muscat. Il-ġimgħa l-oħra fix-xhieda tiegħu Dr Muscat...

IĊ-CHAIRPERSON: Onor. Bartolo, għadni lanqas għamilt id-domanda. Kif se tagħmel domanda sussegwenti jekk għadni lanqas wasalt għad-domanda?

ONOR. CLAYTON BARTOLO: Fuq dan il-punt, qabel ma tagħmel...

IĊ-CHAIRPERSON: Jekk għadni lanqas staqsejt! Ħalli nagħmel id-domanda, inlestiha, imbagħad segwi. 

DR JOSEPH MUSCAT: Nimmissjahom naqra dawn l-affarijiet. Tajtuni r-ruħ ġibtuni hawnhekk.

IĊ-CHAIRPERSON: Dr Muscat, kif kont qed tippreċiża ftit ilu, inti u Dr Mizzi konti l-imħuħ mil-lat tal-investiment privat, però l-aħħar darba għedt ukoll li bħala proposta, ġiet minn diversi nies. Fit-tfassil tal-proġett – issa minn proposta morna għall-proġett, m’iniex qed nitkellem qabel l-elezzjoni tal-2013 imma għal wara – inti kont tkun preżenti għal xi laqgħat? 

DR JOSEPH MUSCAT: Le.

IĊ-CHAIRPERSON: Taf min ikun preżenti għalihom?

DR JOSEPH MUSCAT: Naf il-persuna li kienet tmexxihom, il-Ministru Mizzi.

IĊ-CHAIRPERSON: Kien ikun hemm rappreżentanti mill-Uffiċċju tal-Prim Ministru għal dawn il-laqgħat?

DR JOSEPH MUSCAT: Ma nafx. Ma nistax ngħidlek la iva u lanqas le, imma ma jirriżultalix.

IĊ-CHAIRPERSON: Qed ngħidlek hekk għax fix-xhieda quddiemna, iċ-Chief of Staff Keith Schembri, qalilna li kien attenda għal xi żewġ laqgħat. 

DR. JOSEPH MUSCAT: Jista’ jkun li attenda għal xi laqgħat, imma...

IĊ-CHAIRPERSON: Tkun inti li bgħattu għal dawn il-laqgħat, jew inkella bħala rwol tiegħu normali li jmur hu?

DR JOSEPH MUSCAT: Naħseb li bħala rwol normali jkun qed jara li għandu jara fiex waslu ċerti affarijiet.

IĊ-CHAIRPERSON: Però d-diskrezzjoni ta’ għal liema laqgħat jidħol iċ-Chief of Staff kont taraha inti?

DR JOSEPH MUSCAT: Le.

IĊ-CHAIRPERSON: Ma kontx issegwiha. Aħna tlabna l-minuti tad-deċiżjonijiet fir-rigward tal-għażla tal-Konsorzju ElectroGas. Il-laqgħa tal-11 ta’ Ottubru 2013, jiġifieri dakinhar li ttieħdet id-deċiżjoni li l-preferred bidder ikun ElectroGas, saret Kastilja. Kien hemm raġuni għalfejn din il-laqgħa saret l-Uffiċċju tal-Prim Ministru?

DR JOSEPH MUSCAT: Lilhom tridu tistaqsu, għax jien m’għandix idea. Jien rajt li kienet saret dakinhar u li kienet saret f’Kastilja mill-informazzjoni li ħarġet f’dan il-Kumitat. Onestament lanqas idea ma kelli li kienet saret Kastilja.

ONOR. GLENN BEDINGFIELD: Fejn kien il-Ministeru ta’ Dr Konrad Mizzi dak iż-żmien?

DR JOSEPH MUSCAT: Naħseb li Kastilja stess. In-naħa l-oħra kien.

IĊ-CHAIRPERSON: Għalhekk qed nistaqsi biex nara jekk hemmx xi raġuni partikolari.

ONOR. GRAHAM BENCINI: Mela dik hija r-raġuni.

DR JOSEPH MUSCAT: Ma nafx jekk saritx in-naħa tal-OPM jew in-naħa l-oħra. M’għandix idea. U ma nafx jekk saritx hemmhekk, jew jekk saritx l-Enemalta. I wouldn’t know.

IĊ-CHAIRPERSON: Inti kif sirt taf li dan it-tender intrebaħ mill-Konsorzju ElectroGas?

DR JOSEPH MUSCAT: Naħseb li wara l-proċess kollu, ġejt infurmat li kien intrebaħ min-naħa ta’ ElectroGas. 

IĊ-CHAIRPERSON: Tiftakar minn min ġejt infurmat?  Kien il-Ministru li qallek? Is-Segretarju Permanenti?

DR JOSEPH MUSCAT: Il-Ministru kien qalli żgur.

IĊ-CHAIRPERSON: Il-Ministru Konrad Mizzi.

DR JOSEPH MUSCAT: Iva.

IĊ-CHAIRPERSON:  Ġimgħat qabel l-elezzjoni tal-2017 kien hemm it-tnedija tal-ftuħ tal-power station...

DR JOSEPH MUSCAT: Le, l-għeluq tal-power station kien hemm.

IĊ-CHAIRPERSON: Meta ftaħtu l-power station.

DR JOSEPH MUSCAT: L-iswitchover għall-gass kien hemm.

IĊ-CHAIRPERSON: Kien hemm l-opening min-naħa tiegħek u kienu ġew numru ta’ nies. Qed ngħidlek għal qabel tħabbret l-elezzjoni mhux għal waqt il-kampanja.

DR JOSEPH MUSCAT: Iva.

IĊ-CHAIRPERSON: Jiġifieri tiftakru dan l-episodju li qed insemmilek, tal-opening...

DR JOSEPH MUSCAT: Iva, tal-iswitchover. Ma nafx jekk kienx is-switchover tal-BWSC jew meta bdiet topera ta’ ElectroGas. I wouldn’t know bl-amment. Għandi l-impressjoni li kienet l-iswitchover ta’ BWSC. 

IĊ-CHAIRPERSON: Ħa nurik korrispondenza li kienet intbgħatet minn Catherine Halpin, min-naħa ta’ ElectroGas, fejn qed tagħmel riferenza għal dakinhar tal-ftuħ li qed insemmi jien. F’din l-email hija qalet hekk: 

“That’s what I figured they would say! Thanks for ringing though! 

It was great having you on the project. We completely relied on you for the whole Comah part! The show was purely political – it wasn’t a real milestone for us, but the government wanted to have something to put on tv! (Malta will never change). 

Hopefully we will work together again some time!”.

Din kienet fid-dominju pubbliku u se ngħaddihielek ħalli taraha. Imbagħad kien hemm rapporti li din swiet madwar €100,000 u li l-ispiża kienet imħallsa minn Shanghai Electric, minn Enemalta, u minn ElectroGas. Taqbel li dan il-ftuħ, fejn intnefqu dawn il-flejjes, kienet purament politika?

DR JOSEPH MUSCAT: Staqsi lin-nies li għadhom igawdu minn kontijiet irħas jekk hijiex purament show.

IĊ-CHAIRPERSON: Imma jien qed nistaqsik jekk taqbilx li kienet purament politika li ntnefqu €100,000 minn spiża ta’ Shanghai Electric, Enemalta u ElectroGas, u jkollok ir-rebbieħa tal-konsorzju jgħidulek “Malta will never change” “purely political”, u “something to put on tv”.

DR JOSEPH MUSCAT: Weġibtek.

IĊ-CHAIRPERSON: Le, ma weġibtnix.

DR JOSEPH MUSCAT: Weġibtek. Għedtlek...

IĊ-CHAIRPERSON: Taqbel magħha li kienet purament politika din l-affari?

DR JOSEPH MUSCAT: Le, ma naqbilx li kienet purament politika. Bir-rispett kollu.

IĊ-CHAIRPERSON: Allright. Ma taqbilx. Għax m’għedtlix hekk qabel. Issa qed tgħidli hekk. (Interruzzjonijiet)  Iva, mela, l-email kollha qrajt.

ONOR. GLENN BEDINGFIELD: Li qed naraw f’idejna hija photocopy minn biċċa... Nafu min huwa s-sender, però lil min bagħtitha ma nafux. Tidher li din hija xi biċċa mqatta’ minn x’imkien ieħor. M’iniex qed ngħid li l-provenjenza tagħha... Imma dan ma huwa l-ebda dokument...

IĊ-CHAIRPERSON: Kull meta nipprovdu xi informazzjoni dejjem hekk!

ONOR. GLENN BEDINGFIELD: Meta tipprovdi informazzjoni, trid tipprovdi informazzjoni korretta...

IĊ-CHAIRPERSON:  Hija korretta.  Ħa nimxi.

ONOR. GLENN BEDINGFIELD:  ...u informazzjoni li tkun tista’ tħares lejha u tgħid: iva, dik hija email li ntbagħtet mit-“tali” persuna lit-“tali” persuna, f’”dik” id-data.  Mhux photocopy ta’ xi ħaġa mqatta’ minn x’imkien ieħor! B’kull rispett lejk.

IĊ-CHAIRPERSON: Ħa nimxi.

ONOR. GLENN BEDINGFIELD: M’iniex qed ngħid fuq il-kontenut tagħha, għax lanqas biss qed nidħol fuq il-kontenut.

IĊ-CHAIRPERSON: Ħa nimxi pass ieħor u se naqra minn email oħra mibgħuta mill-istess persuna, Catherine Halpin, ElectroGas, fuq id-domain “electrogas.com.mt”, fejn qalet hekk:

“FYI I have informed the minister that we cannot delay the work, as there would be technical...”, (Interruzzjonijiet)

ONOR. GLENN BEDINGFIELD: Mela fil-kas tiġi Catherine Halpin, jew min hi, tixhed hawnhekk u tgħidilna hi, mela tiġi tipprovdili photocopy imqatta’ minn x’imkien! (Interruzzjonijiet) Imma intom tridu ttellgħuha bħala xhud.

ONOR. GRAHAM BENCINI:  Imma intom għandkom id-dubji mhux aħna.

IĊ-CHAIRPERSON: Ħa nkompli. Kont qed ngħid li l-email tgħid hekk:

““FYI I have informed the minister that we cannot delay the work, as there would be technical risk and further overall delay to EGM.

(Just so you are aware, he says he will never stick his neck out for this project again, and hung up on me. He wants to have a screen showing the MWs coming from gas and the MWs coming from interconnector or something like that.) 

Regards
Catherine”.
Se ngħaddiha lix-xhud u lill-bqija tal-Membri tal-Kumitat. (Interruzzjonijiet) Iva, hija kopja, bħalma dejjem ikollok. (Interruzzjonijiet) Tajjeb, mela darb’oħra nġib il-computer u ngħidilha tiftaħ l-email!

ONOR. GLENN BEDINGFIELD: Tal-inqas ġibu prova uffiċjali!

IĊ-CHAIRPERSON: Dr Muscat, il-fatt li din Catherine Halpin qed tallega – issa jekk huwiex veru jew le, jekk irridu nressqu x-xhieda – li kien hemm Ministru li qed jgħidilha li “cannot delay the work”, plus li mbagħad qal li “he will never stick his neck out for this project again, and hung up on her”... Meta qed tgħid li Ministru stuck his neck out fuq proġett bħal dan, għalfejn?

DR JOSEPH MUSCAT: Mhux lilha trid tistaqsi!? M’għandix idea.

IĊ-CHAIRPERSON: Fuq proġett bħal dan, fejn qed nagħmlu power station ġdida, sticking his neck out for this project...

DR JOSEPH MUSCAT: Jien li noħroġ minnha din l-affari huwa li l-Gvern żgur ma kienx in cahoots ma’ ElectroGas għax kien hemm ġlied ma’ ElectroGas fuq affarijiet fejn ma jkunx hemm qbil. Issa jekk dan in-nuqqas ta’ qbil kien biex jaraw kemm ġejja enerġija mill-interconnector u minn xi affarijiet oħra...  Mhux normali li jkollok nuqqas ta’ qbil?

IĊ-CHAIRPERSON: Imma meta jkollok persuna fil-Korsorzju ElectroGas qed tgħidlek...

DR JOSEPH MUSCAT: Din manager tagħhom.

IĊ-CHAIRPERSON: Eżatt. Tiġi tgħidlek li l-minister “will never stick his neck out” again...

ONOR. GLENN BEDINGFIELD: Lil min qed tgħid? (Interruzzjonijiet)

IĊ-CHAIRPERSON: Se tagħtiini ċans nagħmel id-domanda?

ONOR. ANDY ELLUL: Le, imma a fini ta’ records, tista’ tgħidilna fejn...?

IĊ-CHAIRPERSON: Is-sors huwa fid-dominju pubbliku, tant li kien hemm artiklu...

ONOR. ANDY ELLUL: Imma fejn? Xiex? 

IĊ-CHAIRPERSON: Tant li kien hemm artiklu...

ONOR. ANDY ELLUL: Liema hu?

ONOR. GRAHAM BENCINI: Qed jirrispondik! Agħtuh ċans jirrispondi!

IĊ-CHAIRPERSON: Jekk tagħmel Google search faċli ssibhom dawn, Onor. Ellul.

ONOR. GLENN BEDINGFIELD: Ma ssibhomx fuq il-yellow pages għal li jista’ jkun hux?

ONOR. GRAHAM BENCINI: Agħtuh ċans jirrispondi!  Qed jirrispondi!

ONOR. ANDY ELLUL: Minn fejn ġibtha?  Għedilna!

IĊ-CHAIRPERSON: Qed ngħidlek li jekk inti tagħmel sempliċement Google search...

ONOR. ANDY ELLUL: Għidilna int minn fejn ġibtha, mhux Google search.

ONOR. GRAHAM BENCINI: Agħtuh ċans jirrispondi! Ħalluh jirrispondi!

ONOR. ALEX MUSCAT: Jekk ġibtha, trid tgħid minn fejn qed tikkwota.

ONOR. ANDY ELLUL: Inti, bħala Chairman, minn fejn ġibtha? Minn fuq Google? (Interruzzjonijiet)

IĊ-CHAIRPERSON: Jekk tagħtuni ċans ngħidilkom. Itfu l-microphones għax qed ikun hawn il-feedback. Dik l-informazzjoni ġibha minn fuq siti ġurnalistiċi.  Jekk m’iniex sejjer żball, kemm Times of Malta, kif ukoll Shift News tellgħuhom. Huma pubbliċi.

ONOR. ANDY ELLUL: Jiġifieri lanqas inti ċert minn fejn ġibtha.

IĊ-CHAIRPERSON: Għedtlek it-tnejn li huma. Trid infittxuhom issa ħa naraw? Qed tipprova tiskredita xi kamra tal-aħbarijiet?

ONOR. ANDY ELLUL:  Le, lanqas xejn.

ONOR. GRAHAM BENCINI: Qed tgħid li huma foloz?

IĊ-CHAIRPERSON: Jiġifieri qed tgħid li jien ipproċudejt xi ħaġa...?

ONOR. ANDY ELLUL: Le.

ONOR. GRAHAM BENCINI: Mela x’qed tgħidu? Li dawk huma foloz?

IĊ-CHAIRPERSON: Mela ċċaraw x’qed tgħidu.

ONOR. ANDY ELLUL: Qed tilgħab għas-sound bites.

ONOR. GRAHAM BENCINI: Lanqas xejn.

IĊ-CHAIRPERSON: Le, intom qed tilagħbu għas-sound bites.

ONOR. CLAYTON BARTOLO: Mr Chairman, jien naħseb li jekk se nippreżentaw dawn it-tip ta’ emails quddiem il-Kumitat għandu jkun ippreżentat l-artiklu kollu kemm hu... (Interruzzjonijiet)

IĊ-CHAIRPERSON: Issa nipproduċih.

ONOR. CLAYTON BARTOLO: Jien lilek smajtek, issa isma’ lili!

ONOR. GRAHAM BENCINI: Qed naqblu miegħek.

IĊ-CHAIRPERSON: Qed nobbliga ruħi li nipproduċih.

ONOR. CLAYTON BARTOLO: Ejjew nippreżentaw l-artiklu kollu u nieħdu kollox fil-kuntest tiegħu.

IĊ-CHAIRPERSON: Onorevoli, qed nobbliga ruħi li nipproduċih. (Interruzzjonijiet) 

ONOR. ANDY ELLUL:  Lanqas hemm lil min bagħtet l-email għax...

IĊ-CHAIRPERSON:  Kulma tridu tagħmlu tfittxu, u ssibuhom, għax kollha pubbliċi qegħdin.

ONOR. CLAYTON BARTOLO: Mr Chairman, b’kull rispett.  Il-punt mhuwiex li nfittxu...
IĊ-CHAIRPERSON: Se nibgħatulek.

ONOR. CLAYTON BARTOLO: Mhux tibgħatuli. Il-punt huwa li jekk se tiġi ppreżentata xi ħaġa fuq din il-mejda, għandu jiġi ppreżentat kollox biex nieħdu l-kuntest, anke tal-email. 

IĊ-CHAIRPERSON: Ħa nippreżentahulek. M’għandi xejn minn dawn l-affarijiet. Tinkwetax. Però noqogħdu attenti u ma nippruvawx ngħidu li qed nipproduċi xi ħaġa li mhix minnha, għax mhux il-każ. 

ONOR. CLAYTON BARTOLO: Ħadd mhu qed jgħidlek hekk.

ONOR. ANDY ELLUL: Le, ħadd mhu qed jgħid hekk.

IĊ-CHAIRPERSON: Tajjeb. Ftehemna.

ONOR. ANDY ELLUL: Agħtini ċans, għax inti żeffint...

IĊ-CHAIRPERSON: Għandek iċ-ċans kollu.

ONOR. ANDY ELLUL: Inti ppruvajt titfa’ kliem f’ħalqna li b’xi mod qed nippruvaw niddiskreditaw xi media houses. Li mhux il-każ. 

IĊ-CHAIRPERSON: Okay.

ONOR. ANDY ELLUL: Ħallik minn okay.  Ħalli nispiċċa. Il-mistoqsija kienet is-sors. Tajjeb?

ONOR. GLENN BEDINGFIELD:  Is-sors tiegħek.

IĊ-CHAIRPERSON: U jien għedtilkom... (Interruzzjonijiet) Illum stess nibgħatulkom.

Dr Muscat, ħalli nerġa’ mmur lura fir-rigward tal-Evaluation Committees. Aktar qabel, l-Onor. Cutajar beda jistaqsik fir-rigward tas-Sur Tonna, però f’xhieda li kellna hawnhekk ħareġ li, iktar milli s-Sur Tonna, l-inkarigu kien qed ikun lill-kumpanija NexiaBT. Ovvjament is-Sur Tonna huwa wieħed mid-diretturi ta’ NexiaBT, però l-inkarigu kien għal NexiaBT, u fil-fatt NexiaBT kellha numru ta’ persuni, mhux lis-Sur Tonna biss, involuti fl-Evaluation Committees. Inti taf min kien li rrikkmanda li NexiaBT tkun f’dawn il-kumitati? L-ewwel qrajtlek biċċa fejn is-Sur Loius Giordimaina qal li Brian Tonna kien irrikkmandat mill-Ministru. Ovvjament hemm separazzjoni tal-persuni bejn NexiaBT u Brian Tonna. Inti taf min kien inkariga lil NexiaBT?

DR JOSEPH MUSCAT: Le.

IĊ-CHAIRPERSON: Meta sirt taf?  Sirt taf mal-kumplament tal-membri tal-Evaluation Committees li NexiaBT se tkun...?

DR JOSEPH MUSCAT: Ovvjament. 

IĊ-CHAIRPERSON: Jiġifieri bħalma għedtilna l-ewwel, ċjoè wara li kollox kien fatta. 

DR JOSEPH MUSCAT: Ifhimni, f’dawn il-proċessi, kemm f’dan ta’ ElectroGas, kif ukoll fil-proċessi l-oħra kollha, qatt ma naf li ndħalt fuq persuni li jkunu fuq il-bord tal-għażla, jew li għamilt xi suġġeriment. 

IĊ-CHAIRPERSON: Se nagħmillek id-domanda li jmiss, għax waqt ix-xhieda tiegħu l-eks Chief of Staff, Keith Schembri, qal li NexiaBT ukoll kellha rabta personali miegħek, u li inti għamilt użu tas-servizzi tagħhom. Tikkonfermah dan?

DR JOSEPH MUSCAT: Jekk qrajt sewwa x-xhieda tiegħu, Keith Schembri qal li huma kienu l-awdituri tiegħi meta jien kont MEP, però kien żbaljat. Jien għamilt użu mis-servizzi tagħhom fil-mili tal-formoli tal-income tax f’dak il-perjodu. Jiġifieri ma kenux awdituri tiegħi meta kont MEP, imma kont sempliċement nużahom to file income tax returns.

IĊ-CHAIRPERSON: F’liema perjodu ta’ żmien qed nitkellmu?

DR JOSEPH MUSCAT: 2004–2008.

ONOR. GRAHAM BENCINI: Lil  NexiaBT kont tuża, jew lil Brian Tonna speċifikament?

DR JOSEPH MUSCAT: Lill-kumpanija tiegħu.

IĊ-CHAIRPERSON: Inti kif sirt taf lis-Sur Tonna u lis-Sur Karl Cini?

DR JOSEPH MUSCAT: Fil-verità lis-Sur Cini ma nafux. 

IĊ-CHAIRPERSON: U lis-Sur Brian Tonna?

DR JOSEPH MUSCAT: Lis-Sur Cini, mhux ma nafux fis-sens li qatt ma ltqajt miegħu, imma qatt ma kelli relazzjoni miegħu. Rigward is-Sur Tonna qed nipprova naħseb min kien introduċihuli, imma mhux xi ħadd involut fil-politika. Sirt nafu fil-bidu tal-2000.

IĊ-CHAIRPERSON:  Meta kont inti Prim Ministru kont taf li Dr Konrad Mizzi u s-Sur Keith Schembri kienu jagħmlu użu personali mis-servizzi ta’ NexiaBT?

DR JOSEPH MUSCAT: Le. 

IĊ-CHAIRPERSON: Ma kontx taf li kellhom xi rabta huma wkoll.

DR JOSEPH MUSCAT: Le, ħa nkun ċar.  Kont naf li Keith Schembri, fin-negozju tiegħu, kienu jagħmlulu xi xogħol NexiaBT, imma ma kelli ebda idea fuq Konrad Mizzi. 

IĊ-CHAIRPERSON: U sirt taf meta ħarġet fid-dominju pubbliku? Jew ġie jgħidlek hu?

DR JOSEPH MUSCAT: Meta kienet fid-dominju pubbliku.

IĊ-CHAIRPERSON: Allura hija kumbinazzjoni li NexiaBT, li tista’ tgħid li kellha saħħa kbira fl-għażla ta’ dan it-tender, ġiet appuntata fuq dan il-bord tal-Evaluation Committees, meta kemm Keith Schembri, kemm Konrad Mizzi, u anke inti, tagħmlu użu personali minn din il-kumpanija?

DR JOSEPH MUSCAT: Ħa nibdew ħaġa ħaġa. Ma naqbilx mal-asserzjoni tiegħek u ma joħroġ minn imkien mir-rapport tal-Awditur li NexiaBT kellha xi saħħa kbira fuq l-għażla. Nerġa’ ngħidlek li r-rapport tal-Awditur dwar l-għażla finali mhu qed jgħid xejn negattiv. It-tieni, li tgħid li għax persuna kienet imlietli l-formuli tal-income tax tiegħi, għaxra, 15-il sena qabel, kien hemm xi kunflitt ta’ interess, ngħidlek li żgur li le. Min-naħa tiegħi kienu affarijiet straight forward ħafna. 

IĊ-CHAIRPERSON: Però imbagħad kemm fil-każ ta’ Keith Schembri kif ukoll fil-każ ta’ Konrad Mizzi temmen li kien hemm kunflitt ta’ interess.

DR JOSEPH MUSCAT: Le, m’iniex qed ngħidlek hekk. Jien qed inwieġbek min-naħa tiegħi, u qed ngħid li min-naħa tiegħi żgur li ma kien hemm ebda kunflitt ta’ interess. Nerġa’ ngħid li r-rapport tal-Awditur mhu qed jirrileva mkien... L-uniku punt fejn jissemmew NexiaBT f’dan ir-rigward huwa jekk kienx hemm kunflitt ta’ interess fuq li kienu awdituri ta’ GEM Holdings, jekk m’iniex sejjer żball. 

IĊ-CHAIRPERSON: Hekk hu.

DR JOSEPH MUSCAT: U r-rapport tal-Awditur jikkonkludi li huma kienu ġew appuntati bħala awdituri ta’ GEM Holdings wara l-proċess tal-RfP u allura ma kienx hemm kunflitt ta’ interess.

ONOR. GRAHAM BENCINI: Le, Dr Muscat, ippermettili nikkoreġik għax dak li qed tgħid mhux korrett. Paragrafu 14.2.15 li hemm f’paġna 472 tar-rapport jgħid hekk:

“Finally, the NAO’s attention was drawn to the possible conflict of interest of the Stage 4 Evaluation Committee Team Leader. More specifically, the NAO noted that the Team Leader was the Managing Partner of Nexia BT, which firm was the auditor of GEM Holdings Ltd, one of the shareholders of the ElectroGas Consortium. This Office ascertained that a declaration of impartiality was signed by the Stage 4 Evaluation Committee Team Leader prior to the evaluation process and established that all members of the various RfP Evaluation Committees were aware of the bidders shortlisted at the EoIC stage prior to the signing of the declaration. It was in this context that the NAO sought to determine whether Nexia BT was the auditor of GEM Holdings Ltd at the time of adjudication of bids, as this would have been in clear breach of the declaration of impartiality. Queries to this effect were made with GEM Holdings Ltd and Nexia BT. The parties informed the NAO that Nexia BT were appointed auditors on 25 April 2014, which implied that the engagement of the auditors of GEM Holdings Ltd occurred after the conclusion of the RfP evaluation. An engagement letter to this effect was provided by GEM Holdings Ltd to this Office.”.

U issa ġejja l-parti fejn qed tikkonferma li ma setgħux jikkonfermaw dak li għadek kif għedt int, Dr Muscat:

“The NAO sought to corroborate that stated with the Malta Financial Services Authority (MFSA). However, the MFSA indicated that specific information regarding the date of appointment of auditors was not available as companies were not required to inform the MFSA of the appointment of the first auditors.”.

Jiġifieri l-NAO ma setgħux jikkonfermaw jekk...

DR JOSEPH MUSCAT: Indipendentement minn dak li qed jgħidu ż-żewġ naħat. Qegħdin naqblu.

ONOR. GRAHAM BENCINI: Jiġifieri qed taqbel miegħi li l-NAO ma setgħux jikkonfermaw jekk NexiaBT sarux awdituri ta’ GEM Holdings qabel dan l-istadju jew wara.

DR JOSEPH MUSCAT: Korrett, Onorevoli.

ONOR. GRAHAM BENCINI: Grazzi.

DR JOSEPH MUSCAT: Min-naħa tal-Awditur Ġenerali li qed jgħid hu li ż-żewġ naħat qalulu...

ONOR. GRAHAM BENCINI: Qed taqra minn x’imkien, Dr Muscat? Ħalli fil-kas insegwi miegħek.

DR JOSEPH MUSCAT: Qed nara n-noti tiegħi.  ...li ġew appuntati wara, u meta l-Awditur kien qed jipprova jivverifika b’mod indipendentement, l-MFSA ma kellhiex dik it-tip ta’ data.

ONOR. GRAHAM BENCINI: Eżattament.

DR JOSEPH MUSCAT: Jien qed ngħid li hija problematika jekk ikun hemm kumpanija...  Nifhem jien li jkun hemm xi tip ta’ in transition bejn awditur u ieħor.

ONOR. GRAHAM BENCINI: Imma dan mhux in transition, għax qed jgħidlek first auditor, jiġifieri l-ewwel darba li jsiru l-audited accounts.

DR JOSEPH MUSCAT: Iva, għandek punt hemmhekk.

IĊ-CHAIRPERSON: Dr Muscat, ħa nieħdok għal li għedt ftit ilu. Meta jien staqsejtek fir-rigward ta’ jekk tarax li hemm kunflitt, inti għedt li ma ħassejtx li hemm kunflitt, u spjegajt li inti sirt taf li Konrad Mizzi kien jagħmel użu personali mis-servizzi ta’ NexiaBT meta dan ħareġ fid-dominju pubbliku. Naqblu?

DR JOSEPH MUSCAT: Iva, imma xorta ma nemminx li kien hemm kunflitt. Jekk tgħidli jekk setax inħatar xi ħaddieħor, ngħidlek li with hindsight...

IĊ-CHAIRPERSON: Qed nistaqsik hekk għax għal Brian Tonna ftit ilu għedt li seta’ kien hemm kunflitt. 

DR JOSEPH MUSCAT: Iva, bl-istess mod qed ngħidlek li dwar il-kwestjoni ta’ jekk il-Ministru setax ħatar lil ħaddieħor, with hindsight ngħidlek li forsi seta’. I don’t think it was a major issue, anke għax, nerġa’ ngħid, ir-rapport tal-Awditur imkien ma jsib xi tip ta’ problema fir-rigward tal-proċess ta’ evalwazzjoni f’dak ir-rigward. 

IĊ-CHAIRPERSON: Inti ftit ilu għadek kif għedtilna li kont taf li Keith Schembri juża lil NexiaBT, però dwar Konrad Mizzi sirt taf meta ħareġ fid-dominju pubbliku. Korrett?

DR JOSEPH MUSCAT: Iva.

IĊ-CHAIRPERSON: Issa ħa naqralek silta minn dak li xehed Keith Schembri quddiem dan il-Kumitat:

“NexiaBT kienu l-awdituri tiegħi u kienu l-awdituri tal-Prim Ministru wkoll. Tajjeb hekk? So it was obvious li se jmur għand NexiaBT. Jien issuġġerejtlu jmur għand NexiaBT, però mhux jien għedtlu iftaħ “hekk”, iftaħ “hekk”, u iftaħ “hekk”.”

Allura li qed ngħid jien huwa li inti ma kontx taf li Konrad Mizzi kien juża s-servizzi ta’ NexiaBT, imma sirt taf meta ħareġ fid-dominju pubbliku, mentri Keith Schembri qed jgħid li kien ovvju li Konrad Mizzi jmur għand NexiaBT, għax kemm hu kif ukoll il-Prim Ministru kienu jagħmlu użu minn NexiaBT. Qisu Konrad Mizzi kien jaf.

DR JOSEPH MUSCAT: Nerġa’ ngħid li lili kulma kienu jagħmluli kien li jiffajljawli l-income tax returns, għax jien qatt ma kelli business ma’ ħadd. Is-Sur Schembri qalilkom x’jaħseb hu, u kellkom iċ-ċans kollu tistaqsuh. Jien qed ngħidlek min-naħa tiegħi. Ta’ ħadd iktar. 

IĊ-CHAIRPERSON: Għalfejn taħseb li qal – u din ir-risposta pprovokaha hu mingħajr ma staqsejna ebda domanda f’dak is-sens – li it was obvious li Konrad Mizzi se jmur għand NexiaBT għax kemm hu kif ukoll inti tużaw NexiaBT? Għalfejn obvious?

DR JOSEPH MUSCAT: Staqsi lilu. Jien ma nistax ngħidlek għaliex.

IĊ-CHAIRPERSON: Jiġifieri m’għandekx idea għalfejn kienet ovvja.

DR JOSEPH MUSCAT: Lilu trid tistaqsi, mela lili!

IĊ-CHAIRPERSON: Taħseb li ċ-Chief of Staff tiegħek, Keith Schembri, jirrikkmanda lill-Ministru, waqt li qegħdin fil-gvern,  biex imur għand NexiaBT, wara li l-Ministru kien mar fuqu u qallu kif seta’ jagħmel bħalu għax hu kulma jmiss isir deheb, hija xi ħaġa etika jew f’postha li ssir?

DR JOSEPH MUSCAT: L-istorja kulħadd jafha, u n-nies iġġudikaw fuqha. Li noqgħod ngħid x’seta’ sar aħjar, naħa jew oħra... Bla dubju li setgħu saru affarijiet aħjar...

IĊ-CHAIRPERSON: Imma jien qed nistaqsi lilek, Dr Muscat.

DR JOSEPH MUSCAT: Imma, bir-rispett kollu, fil-fehema tiegħi int qed tistaqsi domandi outside the remit of the Committee, u jien qed inwieġeb xorta, għax nifhem li dan huwa forum politiku, jiġifieri m’iniex qed noqgħod nistaqsik f’liema parti tar-rapport l-Awditur qed jgħid dan kollu. Dan huwa forum politiku u se nkun qed inwieġeb, imma ma tistax tippretendi li noqgħod nagħmilha tal-ġudikant! Il-ġudizzju jagħmlu l-poplu. With the benefit of hindsight kien hemm affarijiet li setgħu saru ferm aħjar. Jien, pereżempju, kien hemm implikazzjoni kbira, li ma ħsibtx li se nkunu ilna iktar minn erba’ sigħat nitkellmu hawnhekk u ħadd ma jkun għadu staqsieni fuqha. Kien hemm l-implikazzjoni li jien ħadt il-flus. Fuq l-Egrant. Saret inkjesta indipendenti f’dan ir-rigward. Saru forged signatures... (Interruzzjonijiet) 

IĊ-CHAIRPERSON: Ħalluh jirrispondi.

DR JOSEPH MUSCAT: Allaħares ma tħallunix nitkellem fuq hekk!

IĊ-CHAIRPERSON: Iva, qed ngħidilhom, Dr Muscat. Ħalluh jirrispondi.

DR JOSEPH MUSCAT: Kien hemm xi ħadd li għadda mill-intrigu li jivvinta din il-kwestjoni sħiħa fuqi. Dak huwa the elephant in the room. Il-kuntest, anke għax jien aġixxejt b’ċertu mod jew ieħor fir-rigward ta’ terzi persuni, kien influwenzat – kif għedt fl-inkjesta pubblika, jiġifieri ma jien qed ngħid xejn ġdid – fuq il-fatt li jien kont naf li dak li qed jinqtal fuqi huwa totalment falz. Dik kienet l-influwenza l-kbira ta’ dan kollu. Issa jekk kienx veru jew le fuq persuni oħra...

IĊ-CHAIRPERSON: Imma jien mhux hekk staqsejtek.

DR JOSEPH MUSCAT: ...hemm inkjesti għaddejjin u jiddeterminawh huma. 

IĊ-CHAIRPERSON: Jien mhux hekk staqsejtek, Dr Muscat.

DR JOSEPH MUSCAT: Iva, imma s-soltu Egrant tiela’ u Egrant nieżla! Illum ħadd ma jsemmiha!

IĊ-CHAIRPERSON: Jien staqsejtek jekk inti tarahiex aċċettabbli li ċ-Chief of Staff jgħid lill-Ministru tiegħek: mur għand NexiaBT biex kulma tmiss isir deheb bħali?

DR JOSEPH MUSCAT: Allaħares noqgħod niġġudika kull...

IĊ-CHAIRPERSON: Taqbel? Taraha aċċettabbli?

DR JOSEPH MUSCAT: Mhux kwestjoni li naqbel. Ma nafx il-kuntest ta’ kif kienu qed jitkellmu, u lanqas naf f’liema ambitu eżatt kien qed jgħidha. Mela jien nista’ noqgħod ngħid jekk hijiex aċċettabbli jew le? Mela jien naf il-kuntest?

IĊ-CHAIRPERSON: Għadni kif qrajtlek x’kienet ir-risposta taċ-Chief of Staff tiegħek.

DR JOSEPH MUSCAT: U jien qed nagħtik it-tweġiba tiegħi.
IĊ-CHAIRPERSON: U jien qed nistaqsik jekk inti tarahiex aċċettabbli, iva jew le, li ċ-Chief of Staff jgħid lil ministru biex imur għand NexiaBT jekk irid isir sinjur bħalu. Taqbel magħha?

DR JOSEPH MUSCAT: Tajtek it-tweġiba tiegħi.

IĊ-CHAIRPERSON: Le, ma rrispondejtnix.

ONOR. GLENN BEDINGFIELD:  Jimporta nara fejn qalha?

IĊ-CHAIRPERSON: Qrajtha. Ħa nerġa’ nikkwota minn x’qal is-Sur Keith Schembri:

“NexiaBT kienu l-awdituri tiegħi...” (Interruzzjonijiet)

 Mhux inti staqsejtni fejn qiegħda? (Interruzzjonijiet)

ONOR. GLENN BEDINGFIELD: Imma jien m’għandi xejn quddiemi. (Interruzzjonijiet) Mela jien naf x’se jistaqsi?

IĊ-CHAIRPERSON: Ħa jirrispondi Dr Muscat.

DR JOSEPH MUSCAT: Li kieku qalilhom morru għand Deloitte, morru għand KPMG, morru għand RSM kien ikun aċċettabbli jew le?

IĊ-CHAIRPERSON: Kont nistaqsik xorta.

DR JOSEPH MUSCAT: Imma aċċettabbli jew le? Jekk ikun hemm xi ħadd li jgħidlu: mur għand it-“tali” kumpanija tal-avukati, mur għand it-“tali” kumpanija tal-avukati, mur għand it-“tali”... Trid tara l-kuntest kif saret din il-mistoqsija.

IĊ-CHAIRPERSON: Mela ħa nagħmilhielek differenti. Jien staqsejtek jekk taqbilx li chief of staff jistaqsi lill-ministru, u issa se nagħmilhielek bil-kontra. Taqbel li ministru, għadu kif laħaq, imur jistaqsi liċ-chief of staff fejn se jagħmel biex isir bħalu li kulma jmiss isir deheb, u ċ-chief of staff jgħidlu biex imur għand NexiaBT? Taqbel ma’ dan it-tip ta’...?

DR JOSEPH MUSCAT: Jien ma kontx hemmhekk għal din id-diskussjoni, imma naħseb li qed tittieħed barra mill-kuntest.

IĊ-CHAIRPERSON: Lanqas xejn. Qrajthielek.
DR JOSEPH MUSCAT: Le, mhux lanqas xejn.

ONOR. ALEX MUSCAT: Imma dan kollu x’għandu x’jaqsam ma’ ElectroGas u mar-rapport li għamel l-Awditur u ma’ min jaf kemm-il siegħa u ġimgħa xogħol għamlu? X’għandha x’taqsam din it-tip ta’ mistoqsija?

IĊ-CHAIRPERSON: Din id-domanda saret lil Keith Schembri u m’oġġezzjonajtux. Issa qed toġġezzjonaw?

ONOR. ALEX MUSCAT: Le, qed noġġezzjonaw għall-fatt li qed tiskwota... (Interruzzjonijiet)

IĊ-CHAIRPERSON: Se nerġa’ naqra x’qal fix-xhieda tiegħu hawnhekk Keith Schembri. (Interruzzjonijiet)  Ħa naqraha għax qal li qed niskwota.

ONOR. GLENN BEDINGFIELD: Għaliex dakinhar inti kont qed tagħmel mistoqsija lil Keith Schembri, u Keith Schembri kien qiegħed iwieġeb. Issa hawnhekk is-sitwazzjoni hija differenti. Illum għandna xhud ieħor, u qed tistaqsih fuq dak li qal Keith Schembri, jew li xehed dwaru, li tkellem ma’ persuna oħra. Jiġifieri m’intix qed tistaqsi...

IĊ-CHAIRPERSON: Qed nistaqsi dwar x’qal iċ-Chief of Staff ta’ Joseph Muscat.

ONOR. GLENN BEDINGFIELD: Għalhekk l-aħħar darba m’oġġezzjonajniex u llum qed noġġezzjonaw, għax filwaqt li dakinhar il-mistoqsija kienet tikkonċerna lill-persuna, iIlum qed tistaqsi domanda ipotetika lil xhud ieħor fuq x’qal xhud ieħor...

IĊ-CHAIRPERSON: Jekk dak li qal Keith Schembri huwa ipotetiku, mela x-xhieda kollha... 

ONOR. GLENN BEDINGFIELD: Le, il-mistoqsija tiegħek hija ipotetika.

IĊ-CHAIRPERSON: Ħa nerġa’ naqralkom x’qal. Din hija parti mit-transcript li tintbagħat lilna bħala Membri tal-Kumitat u anke jittellgħu online.

ONOR. GLENN BEDINGFIELD: Granted.

IĊ-CHAIRPERSON: Jien se naqra x’qal is-Sur Keith Schembri, issa jekk ma taqblux ma’ li qal is-Sur Keith Schembri, mod ieħor. Is-Sur Keith Schembri qal hekk:

“NexiaBT kienu l-awdituri tiegħi u kienu l-awdituri tal-Prim Ministru wkoll. Tajjeb hekk? So it was obvious li se jmur għand NexiaBT. Jien issuġġerejtlu jmur għand NexiaBT, però mhux jien għedtlu iftaħ “hekk”, iftaħ “hekk”, u iftaħ “hekk”.”

Issa jien, Dr Muscat, qed nistaqsik: taqbel inti, bħala Eks Prim Ministru, li fit-tmexxija tiegħek kellek ministru jmur fuq iċ-Chief of Staff tiegħek u jgħidlu kif jista’ jagħmel biex kulma jmiss isir deheb bħalu? Taqbel ma’ din l-attitudni fil-Gvern tiegħek?

DR JOSEPH MUSCAT: Jien naħseb li minn dak li għadek kif qrajt joħroġ li mhuwiex qed tikkwota preċiż. U jekk ma jimpurtax se ngħidlek għaliex, Sur Chairman. Li kieku dan mar qallu: kif se niftaħ xi kumpanija barra minn Malta, jew irrid nagħmel hekk biex nevadi t-taxxa, iva kien ikun ħażin u Allaħares għamel hekk, imma jekk mar jistaqsih lil min se jitlob parir dwar taxxa, ma naħseb li għamel xejn ħażin. Għalhekk irrid nara l-kuntest. 

IĊ-CHAIRPERSON: Mela le, se nuruk it-transcript, fejn is-Sur Keith Schembri jgħid li Konrad Mizzi qallu kif se... U din ġiet irrappurtata wkoll, jekk irridu nagħtu kredibilità lill-ġurnalisti, u hemm it-transcripts ukoll.

DR JOSEPH MUSCAT: Bir-rispett kollu, mhijiex kwestjoni ta’ kredibilità.

ONOR. ANDY ELLUL:  Għalfejn qed tipprova...

IĊ-CHAIRPERSON: Agħtini sekonda ċans!

ONOR. ANDY ELLUL: Le, ma nagħtikx sekonda ċans għax inti kull darba qed tipprova titfa’ kummenti li qisu aħna b’xi mod qed niddubitaw mill-kredibilità tal-ġurnalisti. Fil-kamra hawn il-ġurnalisti preżenti u ma nafx għalfejn qed tilgħab din il-logħba. 

IĊ-CHAIRPERSON:  L-Onor. Cutajar.

ONOR. ROBERT CUTAJAR: Jekk tippermettili, Mr Chairman, għall-korrettezza rrid ngħid li filwaqt li l-Onor. Kollega faċċata tiegħi qal mhux qed joħloq dubji fuq il-midja, però qed joħloq dubji fuq il-kredibilità tiegħek. 

ONOR. ANDY ELLUL: Allura nħalluh jgħid li jrid!? 

ONOR. ROBERT CUTAJAR:  Għall-korrettezza...

ONOR. ANDY ELLUL:  Anzi, nafdaw lill-midja u ma nafdawx lill-Oppożizzjoni!

ONOR. ROBERT CUTAJAR: Jekk jogħġbok, nista’ nispiċċa dak li għandi xi ngħid? Mr Chairman, għall-korrettezza rrid ngħid li l-emails li inti għaddejt kopja tagħhom, qegħdin fid-dominju pubbliku, u kienet Shift News li ħarġet dawn l-istejjer. Jiġifieri filwaqt li ppruvaw inaqqsu l-kredibilità tiegħek, irrid ngħid li dawn huma fatti u mhux xi ħadd li ġie jgħaddihomlok “hekk”.

ONOR. GLENN BEDINGFIELD: Ma nerġgħux naqbdu... 

ONOR. ROBERT CUTAJAR: Qed tippruvaw tattakkaw il-kredibilità tal-kollega... (Għajjat)

IĊ-CHAIRPERSON: Tfejt il-microphones kollha. 

ONOR. ANDY ELLUL:  Ma fhimt xejn.

ONOR. ROBERT CUTAJAR: Nassigurak li fhimt ħafna. Ħafna fhimt.

IĊ-CHAIRPERSON:  l-Onor. Bartolo.

ONOR. CLAYTON BARTOLO: Onor Cutajar, l-argument ma kienx hekk. Ejjew ma nippruvawx indawru l-affarijiet għal xi spin politika.

ONOR. ROBERT CUTAJAR: Assolutament le.

ONOR. CLAYTON BARTOLO: Dan huwa Kumitat serju, u ejjew nagħtuh is-serjetà li tixraqlu. 

ONOR. ROBERT CUTAJAR: M’għandix dubju.

ONOR. CLAYTON BARTOLO: U jekk irridu nagħtuh is-serjetà li tixraqlu rridu naraw li kulma jiġi ppreżentat hawnhekk irid jiġi ppreżentat fil-kuntest tiegħu. Mhuwiex aċċettabbli li niġu hawnhekk b’nofs email fuq karta meħuda minn artiklu. Ejjew nippreżentaw l-artiklu kollu u jsiru l-mistoqsijiet kollha li hemm bżonn.

IĊ-CHAIRPERSON:  Onor. Bartolo...

ONOR. ROBERT CUTAJAR: Fil-laqgħa li ġejja jkollok l-artiklu. Tajjeb?

ONOR. CLAYTON BARTOLO: Jien stennejt li jkunu hawnhekk illum.

ONOR. ANDY ELLUL: Imissu kien għandna qabel.

IĊ-CHAIRPERSON: Nista’ nikkjarifika xi ħaġa fuqi? (Għajjat) 

ONOR. ANDY ELLUL: Dan il-punt diġà qajjimnih qabel.

IĊ-CHAIRPERSON: Kemm nikkjarifika xi ħaġa. L-ewwel fhimt, u reġgħet tqajjmet mill-Onor. Bartolo, li ridtu tkunu tafu s-sors, u se ngħidilkom l-artiklu x’kien. L-artiklu kien ippubblikat fis-16 ta’ Settembru 2020 minn The Shift News, bit-titlu Emails Show How Government Choreographed Media Coverage For Arrival Of Electrogas Tanker.  Id-darba li jmiss nistampah u nippreżentah ukoll ħalli jkollkom kopja.

ONOR. ROBERT CUTAJAR: Anzi nista’ nippreżentahulek, għax għadni kif tlabt lill-Iskrivana...

ONOR. ANDY ELLUL: Imisskom għamiltuha qabel.

ONOR. ROBERT CUTAJAR: ...tal-Kumitat biex tipprintjahuli. Intom qed tippruvaw toħolqu dubju fuq iċ-Chairman ta’ dan il-Kumitat.

ONOR. GLENN BEDINGFIELD: Se nerġa’ nispjegalek, Onor. Cutajar, id-dubju...

ONOR. ROBERT CUTAJAR: Hemm qiegħed ir-rapport.

ONOR. GLENN BEDINGFIELD: Il-ġurnalista tal-artiklu jew rapport ikollu s-sors tiegħu minn fejn ikun ġab... Li qed ngħidu aħna hu li s-sors huwa tal-ġurnalista, mhux tad-deputat. 

ONOR. GRAHAM BENCINI:  Mhux ovvju!

ONOR. GLENN BEDINGFIELD:  X’jiġifieri mhux ovvju? 

ONOR. GRAHAM BENCINI:  Jekk qed jikkwota ġurnal, mhux ovvju!

ONOR. GLENN BEDINGFIELD:  Mhux qed jikkwota ġurnal. Mhux veru.

ONOR. GRAHAM BENCINI: Allura tippretendi li jmur għand il-ġurnal u jistaqsih għas-sors?

ONOR. GLENN BEDINGFIELD: Ġie hawnhekk b’photocopy ta’ email. 

ONOR. GRAHAM BENCINI: Printout, mhux photocopy. Hemm differenza.

IĊ-CHAIRPERSON: Tajjeb, issa ġibtilkom l-aqwa prova. Tajjeb?

ONOR. GLENN BEDINGFIELD: X’l-aqwa prova? 

IĊ-CHAIRPERSON: Mhux intom tlabtu għall-artiklu? U issa ġie ppreżentat.

ONOR. ROBERT CUTAJAR: Allura inti qed tiddubita mill-ġurnalist? Inti li kont ġurnalist bħalu! (Interruzzjonijiet) Nifhmek ħafna, Onor. Bedingfield. 

ONOR. GLENN BEDINGFIELD: M’intix tifhem.

IĊ-CHAIRPERSON: Ħa mmur għalfejn ħallejt l-ewwel għax għamilt id-domanda u għadna in aria fuqha. 

Dr Muscat, jien l-ewwel staqsejtek jekk huwiex aċċettabbli li ministru, ftit xhur wara li jkun laħaq, imur fuq iċ-chief of staff tiegħek u jgħidlu: kif nista’ kulma mmiss jien isir deheb? Fil-frattemp, waqt li kien hawn dan il-battibekk, inti ġejt ipprovdut bit-traskrizzjoni ta’ xi nqtal mill-eks Chief of Staff tiegħek, Keith Schembri. 

DR JOSEPH MUSCAT: Sur Chairman, għadni kif qrajt it-traskrizzjoni, però l-mistoqsija, skont it-traskrizzjoni ma kenitx hekk. 

IĊ-CHAIRPERSON: Il-mistoqsija jew ir-risposta?

DR JOSEPH MUSCAT: Il-mistoqsija. Ħa nispjega għax għadni kif rajtha. L-Onor. David Agius kien staqsa lis-Sur Schembri jekk hux veru li s-Sur Tonna kellu uffiċċju Kastilja, u hu wieġeb li le. U sewwa wieġeb għax ma kellux uffiċċju Kastilja. Imbagħad il-mistoqsija marret dwar kif sar jaf b’NexiaBT, u s-Sur Schembri wieġeb li jimmaġina li kien jafhom qabel. Imbagħad inti, Sur Chairman, staqsejtu: jiġifieri ġie qallek biex jiftaħ żewġ kumpaniji barra, u inti għedtlu hekk? U hu qallek: le, mhux hekk għedtlu. Imbagħad dar biex qal: mhux ovvja li jekk kienu l-awdituri tiegħi u l-awdituri tal-Prim Ministru se jagħżel lilhom? Jiġifieri l-mistoqsija għalxiex kienet din it-tweġiba f’dak it-transcript ma joħroġx. U nista’ nifhem li jekk tkun għaddej b’diskussjoni hekk, tista’ tintilef...

IĊ-CHAIRPERSON: Ħa nsibhielek. Hemm il-biċċa fejn jgħid... Insa għalissa l-biċċa ta’ NexiaBT, għax inti għedt li setgħu kien Deloitte... Kienu min kienu xorta kont nistaqsik. Setgħet kienet kwalunkwe soċjetà għax xorta kont nistaqsi, imma, kif għedt, minħabba li hemm NexiaBT kulħadd jaf bil-proċeduri li hemm. Hemm biċċa tat-traskrizzjoni – ma nafx jekk rajthiex fil-ħin li kellek, jew jekk smajtx ix-xhieda tas-Sur Keith Schembri quddiem dan il-Kumitat – li tgħid li Dr Konrad Mizzi mar fuqu u qallu: kif nista’ nagħmel biex bħalek jien, kulma mmiss isir deheb. Din smajtha quddiem dan il-Kumitat? Jew qrajtha xi mkien?

DR JOSEPH MUSCAT: Urini t-traskrizzjoni, imma mhux dak huwa l-punt. Il-punt hu li inti staqsejtni jekk naqbilx li jkun hemm xi ħadd li jagħti rakkmandazzjoni lil xi ħadd ieħor. Jien qed ngħidlek li jekk ikun hemm xi ħadd li jitlob rakkmandazzjoni biex jikser il-liġi, ovvjament li ma naqbilx, imma jekk ikun hemm xi ħadd li jistaqsi lil xi ħaddieħor, f’ambitu ta’ Gvern, dwar min jaħseb li huma avukati tajbin, jew min jaħseb li huma accountants u awdituri tajbin li jista’ jafda, ma nara xejn ħażin fiha. 

IĊ-CHAIRPERSON: Taqbel magħha li ministru, liċ-chief of staff tiegħek jgħidlu: kif nista’ nagħmel bħalek u kulma mmiss isib deheb? Taqbel magħha din l-attitudni? Iva jew le? (Għajjat) Ħa ngħidlek x’mistoqsija hi.  Li ministru li għadu kif laħaq wara 25 sena fl-oppożizzjoni... 
DR JOSEPH MUSCAT:  ...il-kuntest tal-mistoqsija, bir-rispett kollu.

IĊ-CHAIRPERSON: ...fil-Partit Laburista taħt it-tmexxija tiegħek... Din li qed ngħidlek jien.

DR JOSEPH MUSCAT: Li rebaħ elezzjoni wara l-oħra.

IĊ-CHAIRPERSON: Tajjeb. Li għandek ministru li għadu kif laħaq u mar fuq iċ-Chief of Staff tiegħek u qallu kif jista’ jagħmel biex bħalu, kulma jmiss isir deheb, hija attitudni tajba għat-tmexxija tal-Gvern tiegħek?

DR JOSEPH MUSCAT: Ma nafx... Jien, fit-transcript, ma qrajtx dak li qed tgħid inti.

IĊ-CHAIRPERSON: Ħa nsibuhielek issa.

DR JOSEPH MUSCAT: Imma ma nafx il-kuntest li fiha ingħad.

IĊ-CHAIRPERSON: Se nagħtik iċ-ċans kollu biex taqraha issa u tirrispondini dwarha. (Interruzzjonijiet)

ONOR. ALEX MUSCAT: Mr Chairman, se noqogħdu naħlu l-ħin fuq dawn l-affarijiet!?

IĊ-CHAIRPERSON: Ma naħlu xejn.

ONOR. CLAYTON BARTOLO:  Mr Chairman, jien kelli mistoqsija x’nagħmel, u darbtejn...

DR JOSEPH MUSCAT: Hawnhekk hawn miktub:

“Qalli: nixtieq nagħmel kif tagħmel int, għax int kulma tmiss jiġi deheb.”.

L-implikazzjoni li ssir sinjur jew tagħmel xi ħaġa...ma naħsibx li hija minnha.

IĊ-CHAIRPERSON: Mela x’tifhem biha din? (Interruzzjonijiet) Ħa jirrispondi x-xhud. X’tifhem biha allura, Dr Muscat? 

DR JOSEPH MUSCAT: Staqsi lilu x’jifhem. 

IĊ-CHAIRPERSON: Hija aċċettabbli għalik?

DR JOSEPH MUSCAT: Mhux bilfors għandha l-interpretazzjoni malinna li qed tipprova tagħti inti. Inti qed tagħti l-implikazzjoni li għal xi ħaġa ħażina, u jien mhux bilfors naqbel magħha għax ma kontx hemmhekk għal dik id-diskussjoni.

IĊ-CHAIRPERSON: Imma daqshekk diffiċli tgħidli li mhijiex aċċettabli li ministru jmur fuq chief of staff tiegħek...?  Jew taraha aċċettabbli din?

DR JOSEPH MUSCAT: Jien rajt liġijiet li b’coma tbiddlu. Aħseb u ara li tiġi tgħidli sentenza! 

IĊ-CHAIRPERSON: Jien għadni kif staqsejtek jekk għalik hijiex aċċettabbli, u inti qed issibha diffiċli biex tgħidli jekk hijiex aċċettabbli jew le. Daqshekk diffiċli tgħidli?

DR JOSEPH MUSCAT: Irrispondejtek.

IĊ-CHAIRPERSON: Le, ma rrispondejtnix.

ONOR. ALEX MUSCAT: Irrispondik u inti ma tridx taċċetta r-risposta.

IĊ-CHAIRPERSON: Le, għadni ma smajtx lil Dr Muscat jgħidli jekk hux aċċettabbli jew le. Daqshekk diffiċli!?

DR JOSEPH MUSCAT: Jiddispjaċini, imma jien qiegħed hawnhekk biex inwieġeb...

IĊ-CHAIRPERSON: Għad-domandi tagħna.

DR JOSEPH MUSCAT: ... skont il-fehema tiegħi, u l-fehema tiegħi hija li jien m’għandix il-kuntest ta’ dik id-diskussjoni biex nesprimi opinjoni fuqha.

IĊ-CHAIRPERSON: Jien għadni kif tajtek iċ-ċans kollu biex tara t-traskrizzjoni.

DR JOSEPH MUSCAT: Iva, u ma toħroġx minnha. Lanqas hemm miktub dak li għedt inti. 

ONOR. ALEX MUSCAT: Qed taħli l-ħin ta’ dan il-Kumitat.

IĊ-CHAIRPERSON: Ma naħli ħin xejn. 

ONOR. GLENN BEDINGFIELD: Tista’ tikkwotali minn fejn qal biex isir sinjur? Għax jien imkien ma niftakar li qal hekk. Inti suppost kont qed tikkwota verbatim dak li qal Keith Schembri, u għedt li qallu li se jsir sinjur. Jien ma niftakarx li...

IĊ-CHAIRPERSON: Jien verbatim kkwotajtlek fejn qal li kulma jmiss isir deheb. Xi tfisser għalik li kulma tmiss isir deheb?

ONOR. GLENN BEDINGFIELD: Inti għedt li Konrad Mizzi qal li jsir sinjur.

IĊ-CHAIRPERSON: Erġa’ ara x’għedt.  Jien naf li m’għedtx hekk.

ONOR. GLENN BEDINGFIELD: Il-kelma ssir sinjur Keith Schembri qatt ma qalha hawnhekk. Jiġifieri inti kont qiegħed tipprova tiżgwida lix-xhud biex tipprova mingħalik iddaħħlu f’nassa.

IĊ-CHAIRPERSON: Keith Schembri qal li kulma jmiss isir deheb. Dak li għedt jien. 

ONOR. GLENN BEDINGFIELD: U għedt li jsir sinjur.

IĊ-CHAIRPERSON: Mela kif tinterpretaha li kulma tmiss isir deheb?

ONOR. GLENN BEDINGFIELD: Mela transcript tinterpretah?

IĊ-CHAIRPERSON: Xi tfisser li kulma tmiss isir deheb?

ONOR. GLENN BEDINGFIELD: Transcript ma tinterpretahx, imma taqrah. U jekk tkun diċenti, tirrepetih u mhux tagħmel asserzjonijiet u tipprova mingħalik tilgħab...

ONOR. ANDY ELLUL:  Qed taħli l-ħin tal-Kumitat. Ġibu rispett lil min qed jismagħna u lill-ġurnalisti.

ONOR. GRAHAM BENCINI:  Iġib rispett min qed jgħajjat.  Aħna mhux ngħajtu qegħdin.

ONOR. GLENN BEDINGFIELD:  Aħna hawnhekk qegħdin mhux biex nippruvaw indaħħlu lil Dr Muscat, jew lil xi xhud ieħor, f’xi nassa.

IĊ-CHAIRPERSON: U baqa’ ma rrispondiex huwiex aċċettabbli jew le. Għalhekk għamilt id-domanda.

ONOR. GLENN BEDINGFIELD: Irrispondik u m’għoġbitekx ir-risposta.

IĊ-CHAIRPERSON: Le, ma rrispondiex.

ONOR. GLENN BEDINGFIELD: Issa inti, jew taċċetta r-risposta jew inkella taċċettahiex. 

IĊ-CHAIRPERSON: Ma rrispondiex jekk huwiex aċċettabbli jew le.

ONOR. CLAYTON BARTOLO: Mr Chairman, bl-ikbar rispett, dan il-Kumitat qed iġġibuh kumitat tas-sound bites. 

ONOR. ANDY ELLUL: Għandu tnejn għal Net News illejla!

ONOR. CLAYTON BARTOLO:  U li kien għalik tiddetta x’jidher illejla fuq Net News probabbli!

ONOR. GRAHAM BENCINI: Intom qed tgħajtu mhux aħna. (Interruzzjonijiet)

ONOR. CLAYTON BARTOLO: Għedilhom x’jiktbu! (Interruzzjonijiet)

ONOR. GRAHAM BENCINI: Aħjar milli f’idejk, emminni. (Interruzzjonijiet) Inti taf tagħmilhom is-somom, Onor. Bedingfield.

IĊ-CHAIRPERSON:  Ejjew ħa nimxu.  L-Onor. Cutajar.

ONOR. ROBERT CUTAJAR: Dr Muscat, ftit tal-ħin ilu f’dan il-Kumitat inti għedt li inti sirt taf dwar l-istorja tal-Panama Papers b’rabta ma’ Konrad Mizzi mill-public domain. Naqblu? 

DR JOSEPH MUSCAT: Tajjeb. Meta kienet qed tfaqqa’ fil-public domain. 

ONOR. ROBERT CUTAJAR: Dak huwa li għadek kif għedt inti, però skont artiklu li deher f’The Times of Malta tal-24 ta’ Frar 2016, jirriżulta li inti fil-fatt kont taf qabel b’dan il-fatt. Jien ma jidhirlix li inti b’xi mod ikkontestajt dan, għax kont int li fil-Parlament, dakinhar stess filgħaxija, jiġifieri fl-24 ta’ Frar 2016 – u din id-darba għandi l-artiklu f’idejja –  li għedt li sirt taf mid-draft declaration of assets, li kienu għadhom ma tpoġġewx fuq il-Mejda tal-Kamra. Kieku kienu tpoġġew fuq il-Mejda tal-Kamra, jiġifieri kienu fil-public domain, ngħidlek li kellek raġun, però inti fil-Parlament kont għedt dakinhar li kont diġà taf bihom. Allura kif illum qed tgħidilna li kienu fil-public domain meta d-dikjarazzjonijiet tal-assi kienu għadhom ma tpoġġewx fuq il-Mejda tal-Kamra? Qed nikkwotalek kelma tiegħek, huwa fatt.

IĊ-CHAIRPERSON:  Onor. Cutajar, ippreżenta l-artiklu lill-Kumitat.

ONOR. ROBERT CUTAJAR:  M’għandix problema.

DR JOSEPH MUSCAT: Jidhirli li f’dak ir-rigward kont qed nirriferi għat-trust fi New Zealand.

ONOR. ROBERT CUTAJAR: Panama company hawn imniżżel hawnhekk.

DR JOSEPH MUSCAT: Iva, iva.

ONOR. ROBERT CUTAJAR: Anzi, it-tnejn li huma. 

DR JOSEPH MUSCAT:  Issa għadda ż-żmien...

ONOR. ROBERT CUTAJAR:  Dr Muscat, jien qed nikkwotalek x’għedt inti fil-Parlament.

DR JOSEPH MUSCAT: Onor. Cutajar, jekk inkun f’sitwazzjoni ...

ONOR. ROBERT CUTAJAR: Imma kieku ma kkontestajthiex? Kieku ma kienx fatt ma kontx tirrispondi?

DR JOSEPH MUSCAT: Mhijiex kwestjoni li tikkontesta. Jien, jekk illum b’xi mod jew ieħor ħadt żball, ngħid li ħadt żball. Jekk il-memorja mhijiex qed tittradini, hemmhekk... (Interruzzjonijiet) Ippermettili.  Jien hawnhekk ġejt biex nitkellem fuq ir-rapport tal-Awditur.  Jekk il-memorja mhijiex tittradini, fid-dikjarazzjoni tal-assi kien hemm it-trust ta’ New Zealand, imma jekk b’xi mod jew ieħor kien hemm anke l-kumpanija tal-Panama, ngħidlek: iva, għandek raġun, mela kont naf dakinhar. M’hemmx dubju li I stand by dak li kont għedt fil-Parlament. Jekk illum għedt li ħadt żball f’dik id-data, jiddispjaċini.

ONOR. ROBERT CUTAJAR: Dr Muscat, għall-korrettezza, biex ħadd ma jaħseb li qiegħed nipprova niżvijja...
DR JOSEPH MUSCAT:  Le, jien m’iniex qed ngħid li qed tipprova tiżvijja.

ONOR. ROBERT CUTAJAR: Inti kont għamilt riferenza għat-trust ta’ New Zealand u anke għall-kumpanija fil-Panama.

DR JOSEPH MUSCAT: Għandek raġun inti. Bir-rispett kollu, imma jien ma ġejtx hawnhekk ippreparat fuq numru ta’ dati f’dak ir-rigward.

IĊ-CHAIRPERSON: Dr Muscat, se nagħmel l-aħħar domanda għal-lum għax se nagħlqu hawnhekk.

DR JOSEPH MUSCAT: Għal-lum!?  Mela Dynasty se nagħmlu hawn!?

IĊ-CHAIRPERSON: Iva, fadal ħafna domandi x’nagħmlu.  Dr Muscat, jien se nerġa’ nagħmillek l-istess domanda li ma rrispondejtnix fuqha. Taraha aċċettabbli li ministru tiegħek imur fuq iċ-chief of staff tiegħek u jgħidlu: kif nista’ nagħmel bħalek biex kulma mmiss isir deheb? Taraha aċċettabbli?

DR JOSEPH MUSCAT: Fil-fehema tiegħi għandek tikkonsulta mal-guidelines u mal-Istanding Orders ta’ kif qed titratta xhud, ċittadin normali, f’dan il-Kumitat.

IĊ-CHAIRPERSON:Taraha aċċettabbli?

DR JOSEPH MUSCAT: Diġà weġibtek. Jekk trid nieħdu sehem f’dibattitu politiku stedinni xi mkien u nagħmlu wieħed. Hawnhekk jien weġibtek bħala cittadin...

IĊ-CHAIRPERSON: Ma tridx tweġibni?

ONOR. ANDY ELLUL:  Ejjew inżommu ftit serjetà.

DR JOSEPH MUSCAT: Naħseb li l-mod ta’ kif qiegħed tmexxi dan il-Kumitat illum hija knee jerk reaction tal-ġimgħa l-oħra. Il-ġimgħa l-oħra, filwaqt li tmexxa, kif dejjem tmexxi, b’mod tajjeb ħafna, illum qed tmur lil hinn mir-remit tiegħek.

IĊ-CHAIRPERSON: Irrispondi d-domanda, Dr Muscat. 

DR JOSEPH MUSCAT: Nippretendi li ċittadin normali jkun trattat b’dinjità.

IĊ-CHAIRPERSON: Id-differenza hi li d-darba l-oħra għamilt il-monologu, preżentazzjoni, u llum qed isirulek id-domandi. Dik hi d-differenza bejn il-ġimgħa l-oħra u llum.

DR JOSEPH MUSCAT:  Bir-rispett kollu, imma qed tmur ‘il barra mil-linji gwida u mill-Istanding Orders. Qed tikser id-diskors li għamel l-Ispeaker, permezz tad-Deputy Speaker,  fis-Sette Giugno dwar ir-ridress li għandhom għalih dritt ċittadini normali. Il-mod ta’ kif qed taġixxi...

IĊ-CHAIRPERSON: Il-guidelines jgħidulek li x-xhud irid jirrispondi d-domandi kollha tal-Kumitat.

DR JOSEPH MUSCAT: Ix-xhud irrisponda. Jekk l-Onor. Membru li għadu kif tela’ fil-Parlament ma togħġbux it-tweġiba, għandek dritt tgħidli li ma togħġbokx it-tweġiba. Billi se toqgħod terġa’ tistaqsi, l-istess tweġiba se jkollok.

IĊ-CHAIRPERSON: Le, ma rrispondejtnix.

DR JOSEPH MUSCAT: Weġibtek. Jekk m’għandekx il-pjaċir bit-tweġiba, dak arah int. Jien ġejt hawnhekk u ma tlabtx id-dritt li ma nweġibx, għax m’għandi problema li nwieġeb xejn, imma mbagħad ma tistax tippretendi li għal dak li tistaqsini rrid inkun il-pappagall tiegħek u ngħid kif tgħid inti. 

IĊ-CHAIRPERSON: Mhux pappagall tiegħi ma tridx tkun, imma pappagall ta’ Keith Schembri ma tridx tkun. Ma tridx tirrepeti dak li qal Keith Schembri.

ONOR. GRAHAM BENCINI: Dr Muscat, inti qiegħed hawn bħala eks Prim Ministru, mhux bħala ċittadin normali.

DR JOSEPH MUSCAT: Jien ċittadin normali.

IĊ-CHAIRPERSON:  Inti qiegħed hawn bħala eks Prim Ministru ta’ pajjiżna, m’intix qiegħed hawn għax kont ċittadin.

DR JOSEPH MUSCAT:  Jien weġibtek. Jekk trid, I can take you any day, anytime, anywhere.

ONOR. GRAHAM BENCINI:  Qed nisfidaw issa!

DR JOSEPH MUSCAT:  Jien weġibtek! (Għajjat) Dawn il-mistoqsijiet taħmil tad-dras! Lanqas il-ġurnalisti, għax jagħmluhom aħjar! (Interruzzjonijiet) Iva, taħmil tad-dras, għax issa tant kemm qgħadna nduru mal-lewża... Jekk ma togħġbokx it-tweġiba jiddispjaċini, imma dik hija t-tweġiba tiegħi. Fullstop. Fresh line. Okay?

IĊ-CHAIRPERSON: Jiġifieri li la hija aċċettabbli u lanqas mhijiex aċċettabbli. Tajjeb.

DR JOSEPH MUSCAT: Weġibtek.

IĊ-CHAIRPERSON: Għal-lum daqshekk. Grazzi talli kont magħna, Dr Muscat. Il-Kumitat se jerġa’ jiltaqa’ bħal-lum ġimgħa għat-tkomplija tax-xhieda tiegħek.

DR JOSEPH MUSCAT: Ma nafx jekk iniex disponibbli. Irrid niċċekkja d-djarju tiegħi.

IĊ-CHAIRPERSON: Se nkunu qegħdin niktbulek, u inti kkonferma bil-kitba jekk tistax tiġi bħal-lum ġimgħa fis-2.00 pm. Il-Kumitat huwa aġġornat.

Fit-3.57 p.m. il-Kumitat aġġorna.
